
I. ՆԵՐԱԾՈՒԹՅՈՒՆ
1. Միգրացիոն զանգվածային հոսքերի կառավարումը մշտապես եղել է ՀՀ պետական կառավարման կարևոր ուղղություններից մեկը: Անկախության հռչակման առաջին իսկ տարիներին Հայաստանը բախվեց փախստականների զանգվածային ներհոսքի կառավարման խնդրին՝ նորաստեղծ հանրապետության միգրացիոն քաղաքականության ավանդույթը հիմնելով փախստականների պաշտպանության շուրջ: Ավելի ուշ Հայաստանի միգրացիոն հոսքերը համալրվեցին զանգվածային էմիգրացիայով և աշխատանքային միգրացիայով, ՀՀ քաղաքացիների վերադարձով, փախստականների նոր ներհոսքով, ինչպես նաև օտարերկրացիների իմիգրացիայով: Այս զարգացումներից յուրաքանչյուրը տարիների ընթացքում նպաստեցին միգրացիոն քաղաքականության փոփոխություններին՝ միգրացիայի պետական կարգավորման քաղաքականության 4 հայեցակարգերի և ռազմավարությունների ձևավորմանը, 2 գործողությունների ծրագրի մշակմանը, ինչպես նաև մի շարք միջպետական և միջազգային  պայմանագրերի ու համաձայնագրերի կնքմանը: 2016 թվականին առաջին անգամ նախաձեռնվել է ինտեգրման  քաղաքականության ամփոփումը մեկ փաստաթղթում: Արդյունքում ՀՀ կառավարության կողմից հաստատվեցին «ՀՀ-ում փախստական ճանաչված և ապաստան ստացած անձանց, ինչպես նաև երկարաժամկետ միգրանտների ինտեգրման քաղաքականության հայեցակարգ»-ը և դրա իրագործման գործողությունների ծրագիրը: Չնայած այս փաստաթղթերի որոշ սահմանափակումներին՝ դրանցով հիմք դրվեց Հայաստանում ինտեգրման և վերաինտեգրման խնդիրների կառավարման համապարփակ քաղաքականության ձևավորման ավանդույթը:
2. 2019 թ.-ին պետական կառավարման համակարգի գլոբալ փոփոխություններով և միգրացիոն նոր իրավիճակով պայմանավորված՝ ՀՀ տարածքային կառավարման և ենթակառուցվածքների նախարարության միգրացիոն ծառայությունը (այսուհետ՝ Միգրացիոն ծառայություն) նախաձեռնեց «Հայաստանի  Հանրապետության միգրացիոն քաղաքականության ինտեգրման և վերաինտեգրման խնդիրների կարգավորման պետական ռազմավարության» (այսուհետ՝ ռազմավարություն) մշակումը: 
3. Անհրաժեշտ է նշել, որ Հայաստանում իմիգրանտների, վերադարձողների և ներքին տեղահանված անձանց ինտեգրման և վերաինտեգրման կազմակերպումը բախվում է Հայաստանի սոցիալ-տնտեսական մարտահրավերների հետ, որոնք հիմնախնդիրներ են ստեղծում ոչ միայն սույն ռամավարության թիրախ խմբերի, այլ նաև տեղական բնակչության համար: Մասնավորապես՝ ինտեգրման և վերաինտեգրման առաջնային կարիքներին առնչվող զբաղվածության ապահովման և սոցիալական աջակցության հարցերին անհրաժեշտություն է առաջանում արձագանքելու 25,7% աղքատության և 17.7%  գործազրկության պայմաններում
: Այս առումով կարևոր է շեշտել, որ սույն ռազմավարությամբ սահմանվող ինտեգրման և վերաինտեգրման քաղաքականության խնդիրները կոչված են ոչ թե ստեղծելու իմիգրանտների, վերադարձողների և ներքին տեղահանված անձանց համար կեցության և աշխատանքի բարենպաստ պայմաններ, այլ աջակցելու նրանց՝ հաղթահարելու միգրացիայի և վերադարձի փորձառությամբ պայմանավորված մարտահրավերները:

4. Ռազմավարության մշակման առանցքում ընկած են ինտեգրման և վերաինտեգրման քաղաքականության թիրախ խմբերի կարիքները:
Սույն ռազմավարությունը ՀՀ պետական միգրացիոն քաղաքականության՝ ինտեգրման և վերաինտեգրման ոլորտների կառավարումը համապարփակ ներկայացնող փաստաթուղթ է, որի նպատակն է քաղաքականության ռազմավարական ուղղությունների հետազոտահեն ձևակերպումը՝ հաշվի առնելով միգրացիոն հոսքերի առկա և ակնկալվող իրավիճակը, թիրախ խմբերի կարիքները, ՀՀ զարգացման  գերակայությունները և միջազգային պարտավորությունները
: 

5. Ռազմավարությունը կոչված է.

ա) ներկայացնելու ՀՀ կառավարության տեսլականը և գերակայությունները իմիգրանտների, վերադարձողների և ներքին տեղահանված անձանց ինտեգրման և վերաինտեգրման գործում,

բ) ուղենշելու ինտեգրման և վերաինտեգրման ոլորտում պետության ստանձնած պարտավորությունները և պետական քաղաքականության հիմնական ուղղությունները, 

գ) սահմանելու այն խնդիրները, որոնց պետք է ուղղված լինեն ինտեգրման և վերաինտեգրման աջակցության գործողությունները, 

դ) ձևակերպելու ռազմավարություն կիրարկող պատասխանատու պետական մարմինների, միջազգային և հասարակական կազմակերպությունների համագործակցության սկզբունքները և ձևաչափը: 

6. Ռազմավարությունը մշակելիս հաշվի են առնվել Հայաստանի Հանրապետությունում  միգրանտների  ինտեգրման  և  վերաինտեգրման  առկա խնդիրները, միջազգային կառույցների և քաղաքացիական հասարակության դիտողությունները և առաջարկությունները,  ոլորտի միջազգային առաջադեմ փորձը, որոնց հիման վրա սահմանվել են ռազմավարության ընդհանուր նպատակը,  և  դրան   համապատասխան  ինտեգրման  և վերաինտեգրման քաղաքականության  ռազմավարական նպատակներն ու ուղղությունները: Ռազմավարության հիման վրա մշակվելու են  դրանից  բխող գործողությունների ծրագրեր։
7. Գործողությունների ծրագրերով սահմանվելու են ռազմավարական նպատակներից և ուղղություններից բխող որոշակի գործողություններ՝ դրանց կատարման համար պատասխանատու մարմնի, ելակետային իրավիճակի, կատարման վերջնաժամկետի, ստուգման միջոցի, ակնկալվող արդյունքների և յուրաքանչյուր գործողության համար անհրաժեշտ ֆինանսական միջոցների ակնկալվող աղբյուրի նախատեսմամբ: 

8. Հիմնվելով մշտադիտարկման և գնահատման արդյունքների վրա՝ օրենսդրությամբ սահմանված կարգով, Գործողությունների ծրագրերը կարող են փոփոխության ենթարկվել՝ ճշգրտվել և վերանայվել տարեկան կտրվածքով: 

9. Ռազմավարության և գործողությունների ծրագրերի ֆինանսական կայունությունն ապահովվելու է Հայաստանի Հանրապետության պետական բյուջեի հասանելի միջոցների շրջանակում ռազմավարական նպատակներից բխող գործողությունների իրականացման համար անհրաժեշտ ֆինանսական միջոցների տրամադրման միջոցով: Գործողությունների արդյունավետ իրականացման տեսանկյունից կարևորվում է Հայաստանի Հանրապետությունում միգրանտների  ինտեգրմանը  և վերաինտեգրմանը  մշտապես աջակցող գործընկերների, այդ թվում՝ միջազգային ու տարածաշրջանային կազմակերպությունների կողմից տրամադրվող ֆինանսական և տեխնիկական աջակցությունը:
10. Ռազմավարությամբ ամրագրված են հետևյալ ռազմավարական նպատակները՝ ինտեգրման և վերաինտեգրման կազմակերպման  համակարգային բարեփոխումներ, կացարանի  և բարենպաստ կենցաղային պայմանների հասանելիության մեծացում, իրավունքների պաշտպանություն  և սոցիալական աջակցություն, կրթության  և առողջապահության  հասանելիության ապահովում, զբաղվածություն և տնտեսական ներգրավվածության աջակցություն, մշակութային  ինտեգրում  և վերաինտեգրում, հասարակությունում ընդունման միջավայրի ստեղծում, ինտեգրման և վերաինտեգրման  գործում ներգրավված կառույցների հզորացում և աշխատակիցների կարողությունների զարգացում։
11. Ռազմավարությունը մշակելիս հաշվի են առնվել` Կառավարության 2019-2023թթ. գործունեության միջոցառումների ծրագիրը, միջազգային տարբեր կազմակերպությունների կողմից ՀՀ միգրացիոն ոլորտի գնահատման զեկույցները, ՀՀ վիճակագրական կոմիտեից ստացված և Միգրացիոն ծառայությունում ձևավորովող  վիճակագրական տվյալները, քաղաքացիական հասարակության ներկայացուցիչներից ստացված՝ ոլորտի խնդիրների և դրանց լուծումների վերաբերյալ առաջարկությունները, ինչպես նաև այլ վերաբերելի զեկույցներ, ուսումնասիրություններ և այլ նյութեր: 

II.ԻՐԱՎԻՃԱԿԻ ՎԵՐԼՈՒԾՈՒԹՅՈՒՆ
12. ՀՀ ներկայիս միգրացիոն քաղաքականության հիմքերը դրվեցին 1990-ականների սկզբին, երբ Հայաստանն սկսեց փախստականների մեծ ներհոսք ընդունել: 2000-ականներից մինչ օրս Հայաստանը շարունակեց ընդունել փախստականների և փախստականի իրավիճակում գտնվող գտնվող անձանց նոր հոսքեր: Վերջին տասնամյաներում Հայաստանի իմիգրացիոն հոսքերում աճում է նաև ՀՀ-ից մեկնած քաղաքացիների վերադարձի միտումը և օտարերկրացիների իմիգրացիան: 

13.Դեպի Հայաստան իմիգրացիան կարելի է ընհանուր գծերով նկարագրել հետևյալ հոսքերի
 միջոցով.   
1) 1988-1992թթ. Լեռնային Ղարաբաղի հակամարտության ընթացքում Ադրբեջանից բռնագաղթված շուրջ 360,000 և ԽՍՀՄ այլ տարածքներից Հայաստան տեղափոխված շուրջ 60,000 հայկական ծագում ունեցող փախստականներ, 
2) 2003 թ. Իրաքի Հանրապետությունում վարվող պատերազմական գործողությունների պատճառով Հայաստան տեղափոխված և փախստականի կարգավիճակ ստացած շուրջ 1000 անձ՝ մեծամասամբ հայկական ծագմամբ,
3)   2012 թ.-ին Սիրիայի Արաբական Հանրապետությունում սկիզբ առած զինված բախումների հետևանքով Հայաստան տեղափոխված շուրջ 20,000 հարկադիր միգրանտներ՝ հայկական ծագմամբ, 
4) 2014 թ. Ուկրաինայի հարավում զինված բախումների պատճառով Հայաստանում ապաստան հայցած  շուրջ 200 անձ՝ մեծամասամբ հայկական ծագմամբ:
5)  2010-ականներից ի վեր Հայաստանում աճում է նաև (ոչ հայկական ծագմամբ) ապաստան հայցողների թիվը: 
6)  2010 թ.-ից զգալիորեն աճում է օտարերկրացիների իմիգրացիան: 2018-2019 թթ.-ի  ընթացքում Հայաստանում կացության կարգավիճակներից որևէ մեկը ձեռք բերած օտարերկրացիների թիվը  կազմել  է 16.316  նախորդ` 2016-2017թթ. տարիների 11.991-ի  դիմաց:
7) 2000 թ.-ից ի վեր իմիգրացիոն հոսքերում տարեցտարի նկատվում է Հայաստանից մեկնած ՀՀ քաղաքացիների վերադարձի միտումը
: 2012-2019թթ-ի ընթացքում ԵՄ երկրներից և Ռուսաստանի Դաշնությունից ստացվել են 3380 հետընդունման (ռեադմիսիոն) հայցեր՝ 6581 անձանց մասին, որոնցից 5361 անձանց քաղաքացիությունը հաստատվել է։ 
14. Թեև ՀՀ կառավարությունը շուրջ 30 տարի առնչվում է ապաստան հայցողների, փախստականների և իմիգրանտների այլ խմբերի խնդիրներին, այնուամենայնիվ, չունի ինտեգրման քաղաքականության համապարփակ ռազմավարություն: Մինչ 2016 թ.-ը Հայաստանը չի ունեցել ապաստան հայցողների, փախստականների և իմիգրանտների այլ խմբերի ինտեգրման հայեցակարգ: Ոլորտի կարգավորումը մեծապես հիմնված է եղել միջազգային մի շարք փաստաթղթերի (1951 թ. հուլիսի 28-ի «Փախստականների կարգավիճակի մասին» ժնևյան կոնվենցիայի և  դրան կից  1967 թ. հոկտեմբերի 4-ի  արձանագրության, Եվրոպայում անվտանգության և համագործակցության հարցերով 1994 թ. Բուդապեշտյան գագաթնաժողովում ընդունված հռչակագրի, ԵԱՀԿ նախարարների խորհրդի տասնհինգերորդ հանդիպման ընթացքում (2007 թ. մարտ) ընդունված փաստաթղթերի և այլն), որոշ օրենքների և առանձին որոշումների վրա («Փախստականների և ապաստանի մասին» ՀՀ օրենք, «Օտարերկրացիների մասին» ՀՀ օրենք, «Սիրիահայերի հիմնախնդիրները համակարգող միջգերատեսչական հանձնաժողով ստեղծելու մասին» ՀՀ վարչապետի 2013 թ. հունվարի 14-ի N9-Ա որոշում և այլն): 
15. 2016 թ.-ին ՀՀ կառավարությունը հավանություն տվեց «Հայաստանի Հանրապետությունում փախստական ճանաչված և ապաստան ստացած անձանց, ինչպես նաև երկարաժամկետ միգրանտների ինտեգրման քաղաքականության հայեցակարգ»-ին, որը իմիգրանտների ինտեգրման պետական քաղաքականությունն ուրվագծող առաջին փաստաթուղթն էր: Թեև 2016 թ.-ին ՀՀ կառավարության հավանությունը ստացած հայեցակարգը կարևոր էր՝ որպես ոլորտի քաղաքականության կարգավորման առաջին փաստաթուղթ, այնուամենայնիվ, այն ունի էական բացեր: Մասնավորապես՝ հայեցակարգի թիրախավորումից դուրս էին մնացել օտարերկրացիները,  Սիրիայի Արաբական Հանրապետությունից Հայաստան տեղափոխված փաստացի փախստականի իրավիճակում գտնվող անձանց ստվար խումբը և այլ խմբեր: Այս բացի կարգավորման մասնակի լուծում էր առաջարկում նախկին ՀՀ սփյուռքի նախարարության կողմից կառավարությանը ներկայացված «Սիրիական հակամարտության հետևանքով հարկադիր տեղահանված և Հայաստանում պաշտպանություն հայցող անձանց ինտեգրման 2018-2022 թվականների ռազմավարությունը», որին, սակայն, չստացավ Կառավարության հավանությանը:  
16. Չնայած նրան, որ 2000-ականներից ի վեր բավականին զգալի էր նաև դեպի Հայաստան քաղաքացիների վերադարձի միտումը, այնուամենայնիվ, գոյություն ունեցող ինտեգրման քաղաքականությունը չէր անդրադառնում նրանց վերաինտեգրման խնդիրներին: Վերադարձողների վերաինտեգրման կարիքներին ուղղված քայլերը հիմնականում իրականացվում էին միջազգային և հասարակական կազմակերպությունների ջանքերով ծրագրային (և ոչ քաղաքականության) մակարդակում: 
17. Նույնը կարելի  է  ասել  նաև  ներքին տեղահանված անձանց մասին: Չնայած  նրանց  մեծ թվին (72.000  անձ,  ովքեր  տեղահանվել   են  սահմանային գոտում Ադրբեջանի կողմից իրականացված զինված գործողությունների հետևանքով)՝ ինտեգրման  ոլորտի քաղաքականության մեջ սահմանված չեն գործողություններ՝ ուղղված նրանց խնդիրներին:   

18. Հաշվի առնելով նշյալ բացերը՝ 2019 թ.-ին ՀՀ տարածքային կառավարման և ենթակառուցվածքների նախարարության միգրացիոն ծառայությունը նախաձեռնեց սույն  ռազմավարության մշակումը՝ ուղենշելու իմիգրանտների և վերադարձողների ինտեգրման և վերաինտեգրման ոլորտում համապարփակ հանրային քաղաքականության հիմնական մոտեցումներն ու անելիքները: 
III. ԻՆՏԵԳՐՄԱՆ ԵՎ ՎԵՐԱԻՆՏԵԳՐՄԱՆ ՁԵՎԱԿԵՐՊՈՒՄԸ ԵՎ ՉԱՓՈՒՄՆԵՐԸ
19. Ինտեգրումը և դրա մասնավոր դեպք հանդիսացող վերաինտեգրումը միգրացիոն քաղաքականության ամենամեծ մարտահրավերներից է: Լինելով բավականին ուսումնասիրված և քննարկված երևույթ՝ ո՛չ ակադեմիական, ո՛չ էլ քաղաքականության դաշտում ինտեգրումը չի գտել մեկ ընդունված ձևակերպում: 

20. Հիմք ընդունելով բազմածավալ աշխատությունների և քաղաքականության փաստաթղթերի հիմնական մոտեցումները՝ այս ռազմավարության շրջանակում ինտեգրումը ձևակերպում ենք՝ որպես ընդունող հասարակությունում իմիգրանտի ներգրավվածություն առաջնային սոցիալական կապերում
, տեղական համայնքների, սոցիալական ցանցերի
 ու ինստիտուտների մեջ: Ինտեգրման մասին ծավալուն գրականության և փաստաթղթերի ուսումնասիրությունը հնարավորություն է տալիս խոսելու դրա չորս հիմնական չափումների մասին, այն է՝ ինտեգրումը որպես իրավունք, կարողություն, պատկանելիության զգացում և ընդունվածություն:  

1) Իրավունքի չափումը ցույց է տալիս, թե ոլորտի հանրային քաղաքականությունը և օրենսդրությունը որքանով են ապահովում կամ սահմանափակում իմիգրանտի,  վերադարձողի և ներքին տեղահանված անձի ինտեգրվելու և վերաինտեգրվելու, ասել է թե՝ առաջնային սոցիալական կապերի, տեղական համայնքների, սոցիալական ցանցերի և ինստիտուտների մեջ ներգրավվելու հնարավորությունը: 

2)  Կարողությունը որպես չափում ցույց է տալիս իմիգրանտի,  վերադարձողի և ներքին տեղահանված անձի ունեցած այն տեղեկությունները, գիտելիքը, հմտությունները և միջոցները, որոնք անհրաժեշտ են ընդունող հասարակությունում առաջնային սոցիալական կապերում, տեղական համայնքների, սոցիալական ցանցերի ու ինստիտուտների մեջ ներգրավվելու համար: Եթե իրավունքը քաղաքականության մակարդակում ընձեռում է ներգրավման հեռանկար, ապա կարողությունը ստեղծում է դրա գործնական հնարավորությունը: 

3) Պատկանելիության զգացումը իմիգրանտի,  վերադարձողի և ներքին տեղահանված անձի ինտեգրվածության սուբյեկտիվ ընկալումն է և ընդունող հասարակությունում նրա հոգեբանական կոմֆորտը: Այս չափումը կարևոր է շեշտել նախ՝ ինտեգրման քաղաքականության մշակման և իրագործման մեջ իմիգրանտների ապրումը և մոտիվացիան կարևորելու, երկրորդ՝ այն (պատկանելիության զգացումը) ինտեգրվածության ցուցիչների մեջ ներառելու համար: 

4) Ընդունվածությունը ցույց է տալիս, թե ընդունող հասարակությունը որքանով է պատրաստ իմիգրանտի,  վերադարձողի և ներքին տեղահանված անձի ներգրավմանը առաջնային սոցիալական կապերում, տեղական համայնքների, սոցիալական ցանցերի ու ինստիտուտների մեջ: Ինտեգրումը երկկողմանի գործընթաց և երկկողմանի ջանք է: Ինտեգրվածության հաջողության կարևոր գրավական են հակախտրական և մարդասիրական դիսկուրսների ազդեցիկությունը և համայնքների մասնակցությունը իմիգրանտների,  վերադարձողների և ներքին տեղահանված անձանց ինտեգրման և վերաինտեգրման գործին: 
21.Ինտեգրման և վերաինտեգրման ամբողջական նկարագրության համար կարևոր է անդրադառնալ նաև դրա ոլորտային բաղադրիչներին: Գործնականում կարևոր է տարանջատել ինտեգրման և վերաինտեգրման հետևյալ ոլորտային բաղադրիչները, որոնք նաև հանդես են գալիս որպես ինտեգրման ցուցիչներ.
 ա) կացարանի և կենցաղային պայմանների հասանելիություն,
 բ) պաշտպանություն և սոցիալական աջակցություն, 
 գ) կրթության և առողջապահության հասանելիություն, 
 դ) զբաղվածություն և տնտեսական ներգրավվածություն,
 ե) մշակութային ինտեգրում (ներառյալ լեզվին և առօրեական պրակտիկաներին տիրապետում), 
զ) կարգավիճակի կարգավորում,
 է) մասնակցություն հանրային և քաղաքական կյանքին: 
IV. ԻՆՏԵԳՐՄԱՆ ԵՎ ՎԵՐԱԻՆՏԵԳՐՄԱՆ ՔԱՂԱՔԱԿԱՆՈՒԹՅԱՆ ՍԿԶԲՈՒՆՔՆԵՐԸ
22. Ինտեգրման և վերաինտեգրման ռազմավարության հիմքում ընկած են հետևյալ հիմնարար սկզբունքները.  

1) Մարդու իրավունքների և արժանապատվության, հանրային համերաշխության և անվտանգության գերակայություն. Սույն ռազմավարությամբ ձևակերպված ինտեգրման և վերաինտեգրման քաղաքականությունը հիմնված է իմիգրանտների,  վերադարձողների և ներքին տեղահանված անձանց՝ մարդու իրավունքների ու արժանապատվության գերակայության վրա մի կողմից, Հայաստանի հասարակության համերաշխության ու անվտանգության գերակայությունների վրա, մյուս կողմից:  

2) Մշակութային բազմազանության կարևորում. Ինտեգրումը և վերաինտեգրումը ճանապարհ են հարթում մշակութային ներհոսքի և մշակութային կապիտալի ներգրավման համար: Ուստի սույն ռազմավարությունն արժևորում է մշակութային բազմազանությունը, խրախուսում է դրա տարածումը՝ այն սահմանափակելով միայն քաղաքացիական հասարակության և դեմոկրատական արժեքների գերակայությամբ ու սահմանադրական կարգով: 

3) Երկվեկտոր մոտեցման կիրառում. Ինտեգրումը և վերաինտեգրումը ենթադրում է մի կողմից իմիգրանտի, վերադարձողի և հարկադիր տեղահանված անձի կարողությունն ու պատրաստակամությունը՝ ներգրավվելու ընդունող հասարակության մեջ, մյուս կողմից՝ ընդունող հասարակության կարողությունն ու պատրաստակամությունը՝ ընդունելու իմիգրանտին և վերադարձողին: Ուստի ինտեգրման և վերաինտեգրման հաջողությունը պայմանավորված է զուգահեռաբար երկու ուղղություններով տարվող աշխատանքներով:

4) Համապարփակ (հոլիստիկ) մոտեցման կիրառում. ելնելով ինտեգրման և վերաինտեգրման գործընթացի բազմաբաղադրիչությունից՝ դրան վերաբերող պետական քաղաքականությունը պետք է ուղղված լինի ինտեգրման և վերաինտեգրման բոլոր բաղադրիչներին՝ ա) կացարանի և կենցաղային պայմանների հասանելիությանը, բ) պաշտպանությանը և սոցիալական աջակցությանը, գ) կրթության և առողջապահության հասանելիությանը, դ) զբաղվածությանն ու տնտեսական ներգրավվածությանը, ե) մշակութային ինտեգրմանը (ներառյալ լեզվին և առօրեական պրակտիկաներին տիրապետում), զ) կարգավիճակի կարգավորմանը: 

5) Անհատականացված մոտեցման կիրառում. Ինտեգրումը և վերաինտեգրումը անհատական գործընթաց է, որը պայմանավորված է անհատի գենդերով, տարիքով, մշակութային, կրոնական և այլ գործոններով: Ուստի ինտեգրման և վերաինտեգրման հաջողությունը պայմանավորված է այս գործոնների ճանաչմամբ, վերհանմամբ և դրանց  ազդեցության արդյունավետ կառավարմամբ:   
6) Զարգացման հեռանկարի կարևորում. Իմիգրանտները, վերադարձողներն ու ներքին տեղահանված անձինք մի կողմից ունեն ինտեգրման աջակցության կարիք, մյուս կողմից՝ սեփական մարդկային, մշակութային և սոցիալական կապիտալը ներդնելու կարողություն: Ուստի ինտեգրման և վերաինտեգրման ռազմավարությունը երաշխավորում է կարիքավոր խմբերին՝ աջակցելու, ունակ խմբերին՝ իրենց կապիտալը ընդունող հասարակության զարգացման գործում ներդնելու հնարավորություն:  

7) Համակառավարում և համագործակցություն. Լինելով բազմաբաղադրիչ, ինտեգրման և վերաինտեգրման ոլորտի կառավարումը պահանջում է պետական մի շարք կառույցների (նախարարությունների, դրանց  կազմում  գործող  մարմինների, գործակալությունների և այլն) ներգրավվածություն: Համակառավարումը ենթադրում է ոլորտային բաղադրիչների (կրթություն, առողջապահություն, իրավական կարգավիճակի տրամադրում և այլն) կառավարում  համապատասխան պետական կառույցների կողմից և նրանց նրանց գործողությունների կոորդինացում: Համակառավարումից զատ ինտեգրման և վերաինտեգրման քաղաքականության արդյունավետ իրագործումը պահանջում է նաև  համագործակցությունը պետական, միջազգային ու տեղական քաղաքացիական հասարակության կազմակերպություների միջև:   
V. ԻՆՏԵԳՐՄԱՆ  ԵՎ  ՎԵՐԱԻՆՏԵԳՐՄԱՆ ՔԱՂԱՔԱԿԱՆՈՒԹՅԱՆ ԹԻՐԱԽ ԽՄԲԵՐԸ  ԵՎ ՆՐԱՆՑ ՀԻՄՆԱԿԱՆ  ԿԱՐԻՔՆԵՐԸ
23.Սույն ռազմավարության շրջանակում թիրախ խմբերը ձևակերպվում են՝ հիմք ընդունելով նրանց միգրացիոն պատմության ելակետն ու նպատակակետը, միգրացիայի  հարկադրվածությունը և իրավական կարգավիճակը: Այս ի որոշ առանձնահատկություններ, որոնք պայմանավորում են խմբերի ինտեգրման և վերաինտեգրման կարիքները և դրանցից բխող ռազմավարական խնդիրները:
24.Հայաստանը որպես միգրացիայի ելակետ և նպատակակետ ընդունելու առումով առանձնացնում ենք երեք խումբ. 
ա) օտարերկրացիներ, ում միգրացիոն պատմության ելակետն օտար երկիր է, իսկ Հայաստանը՝ նպատակակետ, 
բ) վերադարձողներ, ում համար Հայաստանը միգրացիոն և՛ ելակետ և՛ նպատակակետ է. նրանք ՀՀ-ից մեկնած և վերադարձած ՀՀ քաղաքացիներ են,
 գ) ներքին տեղահանված անձինք, ում միգրացիոն պատմությունը սահմանափակվում է Հայաստանի սահմաններով: 
25. Խիստ պայմանական լինելով հանդերձ՝ այս բաժանումը մի կողմից ելնում է Հայաստանի առկա հոսքերից, մյուս կողմից՝ պայմանավորում է նշված խմբերի կապը ընդունող հասարակության հետ և  նրանց իրավական կարգավիճակը, որոնք իրենց հերթին ազդում են ինտեգրման և վերաինտեգրման կարիքների վրա: 
26. Միգրացիայի հարկադրվածությունը և իրավական կարգավիճակը հաշվի առնելով՝ առանձնացվում են նաև հարկադիր միգրանտների
 երեք խմբեր.
 ա) ապաստան հայցողներ, 
բ) փախստականներ (փախստականի կարգավիճակ ունեցող անձինք),
գ) փախստականի նման իրավիճակում գտնվող անձինք (ովքեր իրենց սոցիալական վիճակով փաստացի փախստական են, սակայն չունեն փախստականի ֆորմալ կարգավիճակին դիմելու համար անհրաժեշտ բնութագրիչները): 
27. Այսպիսով՝ ռազմավարությունը հասցեագրված է վեց հիմնական թիրախ խմբերի՝ 
1) օտարերկրացիներ,
 2) վերադարձողներ,
 3) ներքին տեղահանված անձինք, 
 4) ապաստան հայցողներ,
 5) փախստականներ,
 6) հարկադիր  տեղահանվածների իրավիճակում գտնվող անձինք: 
28. Այս բաժանումն ունի մի շարք բացեր: Մասնավորապես՝ որոշ խմբեր կարող են համընկնել, այնպիսի չափումներ, ինչպիսիք են հայկական ծագումը և երկքաղաքացիությունը միանշանակ արտացոլված չեն: Սակայն, հաշվի առնելով, բոլոր չափանիշների արտացոլմամբ խմբավորման անհնարինությունը՝  ընդունվել է նման պայմանական բաժանումը: Այն մի կողմից, արտացոլում է Հայաստանի ներկայիս և ակնկալվող հոսքերը, մյուս կողմից, հենված է խմբերի կարիքների և ինտեգրման ու վերաինտեգրման հնարավորությունների և մարտահրավերների վրա: 

29. Սույն ռազմավարության շրջանակում էթնիկ ծագումը չի դիտարկվել՝ որպես թիրախ խմբերի ձևավորման սկզբունք՝ հնարավոր խտրականությունից խուսափելու համար: Արդյունքում սփյուռքահայերը, սույն  ռազմավարության շրջանակում հատուկ չեն թիրախավորվել: Թեև, կախված իրենց միգրացիոն կարգավիճակից, նրանք կարող են ընդգրկվել վերոնշյալ գրեթե բոլոր խմբերում՝ անուամենայնիվ, հայենադարձության խթանման և հայրենակիցների ինտեգրման աջակցության տեսանյունից նպատակահարմար է ձեռնարկել հատուկ նրանց թիրախավորող ծրագրեր: 
     5.1 ՕՏԱՐԵՐԿՐԱՑԻՆԵՐ
30.Օտարերկրացիներն օտարերկրյա քաղաքացիները կամ քաղաքացիություն չունեցող անձինք են, ովքեր Հայաստան են տեղափոխվել բնակության, աշխատանքի, կրթության կամ այլ նպատակներով
: 

31. Յուրաքանչյուր տարի Հայաստանում կայուն աճում է բնակության, աշխատանքի, կրթության կամ այլ նպատակով Հայաստան տեղափոխված օտարերկրացիների թիվը: Հայաստանում օրինական կերպով բնակվելու նպատակով նրանք դիմում են կացության երեք՝ ժամանակավոր, մշտական և հատուկ կարգավիճակներից որևէ մեկը ստանալու համար: 
32. 2019 թթ ընթացքում Հայաստանում կացության կարգավիճակներից որևէ մեկի իրավունք է ձեռք բերել 7986 օտարերկրացի (2018թ.՝ 8330, 2017թ.՝ 6042, 2016թ.՝ 5949, 2015թ.՝ 5722): Հայաստանում կացության որևէ կարգավիճակ ստացած օտարերկրացիների շարքում գերակայում են Հնդկաստանի Հանրապետության և Իրանի Իսլամական Հանրապետության քաղաքացիները, ինչպես նաև Ռուսաստանի Դաշնության և Սիրիայի Արաբական Հանրապետության հայկական ծագում ունեցող քաղաքացիները
:
33.Վերջին տարիներին Հայաստանի իմիգրացիոն հոսքերի բնույթը զգալիորեն փոխվել է՝ ձևավորելով օտարերկացիների ինտեգրման նոր կարիքներ: Եթե նախկինում Հայաստանում օտարերկրացիները համեմատաբար բարձր կենսամակարդակ ունեցող երկրների քաղաքացիներ էին՝ մեծամասամբ հայկական ծագում ունեցող և/կամ բարձր որակավորմամբ աշխատողներ, ապա վերջին տարիներին պատկերը զգալիորեն և արագ փոխվում է: Այսօր Հայաստանում բնակվող օտարերկրացիների շրջանում մեծ թիվ են կազմում համեմատաբար ցածր կենսամակարդակ ունեցող երկրների քաղաքացիները, որոնք Հայաստանի աշխատաշուկա են մտնում ցածր որակավորմամբ աշխատուժի առաջարկով:  Այս իրավիճակը փոխում է ոչ միայն Հայաստանում օտարերկրացների ինտեգրման կարիքները, այլ նաև միգրացիոն քաղաքականության մարտահրավերները: 

34. Հայաստանում երբևէ չի իրականացվել օտարերկրացիների ինտեգրման կարիքների և քաղաքականության բացերի համապարփակ գնահատում: Այնուամենայնիվ, փորձագիտական գնահատականների հիման վրա կարելի է ուրվագծել և կանխատեսել որոշ բացեր ու կարիքներ
․
· Հայաստանում զբաղվածության կարգավորում, աշխատանքային և այլ իրավունքների պաշտպանություն 
· սոցիալական անապահովության ռիսկի նվազեցում 

· օտարերկրացիների հանդեպ անհանդուրժողականության և հանրային լարվածության ռիսկի նվազեցում

· Հայաստանի և երկրի հանրային կյանքի մասին տեղեկատվություն և կողմնորոշում, լեզվական հմտությունների զարգացում 
· փաստաթղթերի ընդունելիության և կենսաթոշակների փոխանցելիության ապահովում
· օտարերկրացիների զբաղվածության, Հայաստանում նրանց կացության, ինտեգրման կարիքների և քաղաքականության բացերի գնահատում: 
      5.2 ՎԵՐԱԴԱՐՁՈՂՆԵՐ
35.Վերադարձողները ՀՀ քաղաքացիներ և նրանց ընտանիքի անդամներն
 են, որոնք մեկնել են արտերկիր՝ այնտեղ մշտապես կամ ժամանակավորապես հաստատվելու (անկախ միգրացիայի նպատակից՝ բնակություն, աշխատանք, պաշտպանություն և այլն), ապա վերադարձել են Հայաստան: Վերադարձողների շրջանում կարելի է տարբերակել նաև կամավոր և հարկադիր վերադարձողներին
: 

36.Հարկադիր վերադարձողներ
 են ՀՀ այն քաղաքացիները, ովքեր միգրացիայի նպատակակետ երկրից ստիպողաբար վերադարձվել են Հայաստան՝ վարչական կամ դատական ակտի հիման վրա: Հարկադիր վերադարձողների խմբին են դասվում նաև միգրացիայի երկիր մուտքի արգելք ունեցող սեզոնային աշխատանքային միգրանտները: Թեև Հայաստան հարկադիր վերադարձածների թվի մասին ամբողջական տեղեկատվությունը բացա​​կայում է, դրա մասին որոշ պատկերացում կարելի է կազմել  հետընդունման համաձայնագրերի
  շրջանակներում  ստացվող հետընդունման հայցերի ընդհանուր թվի հիման վրա: 2018-2019թթ-ի ընթացքում ԵՄ երկրներից և Ռուսաստանի Դաշնությունից ստացվել են 1963 հետընդունման հայց՝ 3823 անձանց մասին, որոնցից 3214 անձանց քաղաքացիությունը հաստատվել է։ 2015-2016թթ. համեմատ հետընդունման հայցերի թիվն աճել է ավելի քան չորս անգամ, անձանց թիվը՝ ավելի քան հինգ անգամ և հաստատված քաղաքացիությամբ անձանց թիվը՝ ավելի քան չորս անգամ (2015-2016թթ. –ին հետընդունման հայցերի թիվը եղել է 400, անձանց թիվը՝ 750, հաստատված քաղաքացիությամբ անձանց թիվը՝ 638): Հարկադիր վերադարձի հիմնական երկրները Գերմանիան և Ֆրանսիան են
:
37.Հայաստան կամավոր վերադարձողների շրջանում կան թե՛ աջակցվող և թե՛ ինքնաբուխ վերադարձողներ:  

38. Կամավոր աջակցվող վերադարձողներ են օտար երկրներում ապաստանի մերժում ստացած, ապաստանի գործընթացը դադարեցրած կամ այլ իրավիճակից ելնելով հյուրընկալող երկրում մնալ չկարողացող կամ չցանկացող անձինք, ովքեր կամավոր կերպով ցանկություն են հայտնում վերադառնալ Հայաստան և օգտվում են իրենց համար նախատասված վարչական, նյութատեխնիկական ապահովման, ֆինանսական և վերաինտեգրման բնույթի օժանդակությունից
: Վերադարձողների այս խմբի մասին վիճակագրություն չի վարվում: 
39.Ուսումնասիրությունները ցույց են տալիս, որ Հայաստանում նկատելի է նաև կամավոր ինքնաբուխ վերադարձի միտումը: Եթե 2014-2016թթ. մշտական բնակության նպատակով Հայաստան ժամանումների թիվը եղել է 6800, ապա 2018-ին՝ այդ թիվն աճել է մինչև 9600
: 

40.Վերադարձողների հիմնական կարիքներն են
. 

· փաստաթղթերի հետ կապված խնդիրների հաղթահարում 

· աշխատանքի և ապրուստի ապահովման աջակցություն 

· առողջապահական ծառայություններ և դեղորայք   

· բնակարանի և կենցաղային պայմանների ապահովում 

· հանրակրթության հասանելիություն  

· մարդկային կապիտալի ներդրում և զարգացում 

· սոցիալական կապերի վերականգնում և նոր կապերի հաստատում

· հոգեբանական աջակցություն:
     5.3 ՆԵՐՔԻՆ ՏԵՂԱՀԱՆՎԱԾ ԱՆՁԻՆՔ
40.Ներքին տեղահանվածներն այն անձինք կամ անձանց խմբերն են, ովքեր հարկադրված կամ պարտավորված փախել կամ լքել են իրենց տները կամ սովորաբար բնակվելու վայրերը, մասնավորապես` զինված ընդհարումների, համատարած բռնության իրավիճակների, մարդու իրավունքների խախտումների կամ բնական կամ մարդածին աղետների պատճառով կամ դրանց հետևանքներից խուսափելու համար, և ովքեր չեն հատել միջազգայնորեն ճանաչված որևէ պետական սահման
: 
41.Հայաստանու ներքին  տեղահանված անձանց  հոսքը  կարելի  է դասակարգել   երկու  խմբի։  Առաջին  խումբը  սկսել  է  ձևավորվել    դեռևս   Խորհրդային  Հայաստանի գոյության  վերջին տարիներին  և իր   ավարտին    հասել   անկախությանը  հետևած առաջին տարիներին։  Այս խմբին են պատկանում 192,000  անձինք, որոնցից 100.000-ը՝ 1988 թ.-ի երկրաշարժի հետևանքով, 20,000-ը` տեխնոգեն  և էկոլոգիական այլ  աղետների արդյունքում, իսկ  72.000-ը` սահմանային գոտում Ադրբեջանի կողմից իրականացված զինված գործողությունների հետևանքով տեղահանված  անձինք  են: Եթե  առաջին  և  երկրորդ  ենթախմբերի  դեպքերում    պետությունը  զգալի  ջանքեր  է   գործադրել  այդ  անձանց    աջակցելու  նպատակով, ապա    վերջին  ենթախումբը  ներկայացնող անձանց  խնդիրներն  ամբողջական լուծում  չեն  ստացել։ 

42.Դեռևս 2000թ.-ին  ՀՀ  կառավարությունը  հաստատել  է   ծրագիր, որով  նպատակ  է  դրվել  սահմանամերձ շրջանների պատերազմական ավերածությունների հետևանքով   տեղահանված անձանց վերադարձնել իրենց բնակության վայրերը, իսկ արդեն վերադարձածներին (ինչպես նաև այդ տարածքները չլքած անձանց)`  ամրագրել  իրենց բնակավայրերում: 2002-2004թթ. Ադրբեջանին սահմանակից հինգ մարզերում (Արարատ, Գեղարքունիք, Սյունիք, Վայոց Ձոր, Տավուշ) անցկացվել է ներքին տեղահանված անձանց հաշվառում, ՀՀ տարածքում նրանց տեղաբաշխման քարտեզագրում և նրանց  իրենց բնակավայրերը վերադարձի ցանկության ուսումնասիրում: Կատարված աշխատանքի  հիման վրա մշակվել  է նոր ծրագիր, որը 2008թ.-ին հավանության է արժանացել ՀՀ կառավարության  կողմից: Ծրագիրը, սակայն, չի իրականացել ֆինանսական միջոցների  բացակայության պատճառով: 

43.Ներքին տեղահանված անձանց նման (կամ փախստականի նման իրավիճակում հայտնված անձանց նման) իրավիճակում են նաև 2016թ. ապրիլին  Արցախի Հանրապետության սահմանի վրա Ադրբեջանի կողմից իրականացված  հարձակումների հետևանքով այդ տարածաշրջանից տեղահանված և Հայաստան տեղափոխված շուրջ 2250 անձինք: Նրանք հիմնականում տեղավորվեցին իրենց  հարազատների, ընկերների, ծանոթների տներում: ՄԱԿ ՓԳՀ-ի հետ համագործակցությամբ, ՀՀ կառավարությունն այդ անձանց տրամադրվել է օժանդակություն առողջապահական և կրթական խնդիրների  լուծման հարցում, ինչպես նաև միանվագ դրամական աջակցություն: Այս անձանց պաշտոնապես որևէ կարգավիճակ չի տրվել, սակայն փաստացի նրանց իրավիճակը նման է ներքին տեղահանված անձինց իրավիճակին:



   44.Ներքին տեղահանված անձանց հիմնական կարիքներն են.

· կացարան

· առաջին  անհրաժեշտության կարիքներ (սնունդ, հագուստ, դեղորայք)
· փաստաթղթերի հետ կապված  կարիքներ 

· բժշկական աջակցություն,  այդ  թվում  և  հոգեբանական

· դպրոցահասակ  երեխաների՝ կրթական հաստատություններ ներգրավման 
· կենսաթոշակների և նպաստների՝ առանց ընդհատման վճարման հետ կապված  կարիքներ:
     5.4 ԱՊԱՍՏԱՆ ՀԱՅՑՈՂՆԵՐ
45.Ապաստան հայցողներն անձինք են, ովքեր սեփական երկրում հետապնդումից կամ լուրջ վտանգից պաշտպանություն են փնտրում Հայաստանում և սպասում են համապատասխան միջազգային և ազգային փաստաթղթային գործիքների հիման վրա փախստականի կարգավիճակ ստանալու համար ներկայացված դիմումի կապակցությամբ որոշմանը
: 

46. 2015-2019թթ. Հայաստանում ապաստան հայցողների թիվը կազմել է 1043, ինչը 7 տոկոսով պակաս է,քան նախորդ՝ 2010-2014 հնգամյակի  թիվը՝ 1266, սակայն ավել է, քան մինչ սիրիական և ուկրաինական ճգնաժամերով պայմանավորված հոսքերը: Վերջին տարիներին ըստ ապաստան հայցողների քաղաքացիության՝ հիմնական երկրներն են Իրանի Իսլամական Հանրապետությունը, Ուկրաինան, Սիրիայի Արաբական Հանրապետությունը, Իրաքի Հանրապետությունը: 2019 թվականին ապաստան հայցողների մեջ եղել են նաև Կուբայի Հանրապետություն 30 քաղաքացիներ
: 
47.Իրանի Իսլամական Հանրապետության քաղաքացիների կողմից ապաստանի հայցեր ներկայացվում են հիմնականում կրոնափոխության հիմքով: Իրաքի Հանրապետության, Սիրիայի Արաբական Հանրապետության և Ուկրաինայի քաղաքացիների կողմից  ապաստանի հայցեր ներկայացվում են պատերազմական  հիմքով: Կուբայի քաղաքացիների կողմից ապաստանի հայցեր ներկայացվում են հիմնականում ԼԳԲՏԻ անձ լինելու և կանացի հագուստ կրելու համար հետապնդվելու հիմքով: 
 48.Հայաստանում ապաստան հայցողների հիմնական կարիքներն են
.

· կացարան

· թարգմանության և իրավաբանական ծառայությունների կայուն հասանելիություն

· ազատազրկվելու ռիսկից ապահովագրում և այլ իրավունքների պաշտպանություն 

· նյութական/սոցիալական աջակցություն

· զբաղվածության ապահովում

· առողջապահության հասանելիություն

· կրթության հասանելիություն

· լեզվական կարողությունների զարգացում

· հոգեբանական աջակցություն

· ընտանիքի միավորման շուրջ առաջացած խնդիրների կարգավորում

· քաղաքացիական և մշակութային կողմնորոշում: 

       5.5 ՓԱԽՍՏԱԿԱՆՆԵՐ
49. Փախստական է համարվում այն օտարերկրյա քաղաքացին կամ քաղաքացիություն չունեցող անձը, որին Հայաստանը պաշտոնապես ճանաչել է փախստական՝ հիմք ընդունելով նրա՝ ռասայական, կրոնական, ազգային, սոցիալական որոշակի խմբի պատկանելության կամ քաղաքական հայացքների համար հետապնդման ենթարկվելու հիմնավոր երկյուղը կամ նրան պաշտպանություն տալով իր քաղաքացիության երկրում (իսկ քաղաքացիություն չունեցող անձը` իր նախկին մշտական բնակության երկրում) համատարած բռնության, արտաքին հարձակման, ներքին հակամարտությունների, մարդու իրավունքների զանգվածային խախտումների կամ հասարակական կարգը խախտող այլ լուրջ իրադարձություններից:

50 2015-2019թթ. Հայաստանում փախստականի կարգավիճակ ստացած անձանց թիվը կազմել է 526, ինչը մոտ 35 տոկոսով պակաս է, քան նախորդ՝ 2010-2014 հնգամյակում կարգավիճակ ստացած անձանց  թվից՝ 835-ից, սակայն ավել է, քան մինչ սիրիական և ուկրաինական ճգնաժամերով պայմանավորված հոսքերը
: Վերջին տարիներին ըստ փախստականի կարգավիճակ ստացողների քաղաքացիության՝ հիմնական երկրներն են Իրանի Իսլամական Հանրապետությունը, Ուկրաինան, Սիրիայի Արաբական Հանրապետությունը, Իրաքի Հանրապետությունը: 

51. ՀՀ-ը փախստականների առաջին հոսքերը 1988-92թթ. Ղարաբաղի հակամարտության հետևանքով մոտ 360 հազար հայերն ու ԽՍՀՄ  տարբեր  տարածքներից Հայաստան ժամանած հայրենակիցներն են: Ավելի ուշ՝ 2003 թ.-ից Հայաստանն սկսեց ընդունել  Իրաք Հանրապետությունում վարվող պատերազմական գործողությունների պատճառով Հայաստան ժամանած ավելի քան 1000 անձանց (ճնշող մեծամասնությամբ՝ հայկական ծագում ունեցող), ովքեր հետագայում Հայաստանում ճանաչվեցին փախստական: Ներկայումս ոչ մեծ թվով ապաստանի դիմումներ շարունակում են ներկայացվել Իրաքի Հանրապետության  քաղաքացիների կողմից: Եթե 2003 թ.-ին և հետագա մոտակա տարիներին Իրաքի Հանրապետության քաղաքացիների հիմնական դիմումները ներկայացվել են հայկական ծագում ունեցող քաղաքացիների կողմից, վերջին տարիններին գրանցվել է նաև ոչ էթնիկ հայերի կողմից ներկայացված դիմումների աճ: 

52. 2012թ.-ից սկսած դեպի Հայաստան հարկադիր միգրացիոն հոսքերում սկսել են գերակշռել Սիրիայի Արաբական Հանրապետությունից հարկադիր հեռացած անձինք (հիմնականում հայկական ծագումով): Նրանցից շուրջ հազարը Հայաստանում ճանաչվել են փախստական (մնացածը ձեռք են բերել ՀՀ քաղաքացիություն կամ ստացել տարբեր կացության կարգավիճակներ): Ինչպես Իրաքի Հանրապետության, այնպես էլ Սիրիայի Արաբական Հանրապետության դեպքում վերջին տարիներին աճել է ոչ հայկական ծագմամբ դիմումատուների թիվը: Նրանց մեջ մեծ է այն անձանց թիվը, ովքեր նախկինում սովորել են Հայաստանում և որոշ չափով խոսում են հայերեն կամ ռուսերեն:

53. 2014 թ.-ից Ուկրաինայի հարավային  մասում  իրավիճակի սրման հետևանքով    Հայաստանում ապաստանի հայց են ներկայացրել Ուկրաինայի  200-ից ավելի քաղաքացիներ (մեծամասամբ հայկական ծագում ունեցող): 2017-2018 թթ. Եմենում ծավալված պատերազմի հետևանքով բավականաչափ թվով ապաստանի դիմումներ են ներկայացվել և Հայաստանում փախստական ճանաչվել Եմենի քաղաքացիներ:

54. Վերջին տարիներին Հայաստանում պաշտպանություն փնտրող հոսքերը չեն սահմանափակվում միայն պատերազմական իրավիճակների հետևանքով հարկադիր  տեղահանվածներով: Բավականին մեծ թվով ապաստանի դիմումներ են ներկայացվում քաղաքական հայացքների, որոշակի սոցիալական խմբի պատկանելիության, կրոնափոխության և այլն հատկանիշներով հետապնդումների հիման վրա (1951 թ. ժնևյան կոնվենցիայով սահմանված հիմքերով՝): Հատկապես աճել է Իրանի Իսլամական Հանրապետությունից կրոնափոխության հիմքով  նեկայացված դիմումների թիվը:

55. Հայաստանում փախստականի կարգավիճակ ստացած անձանց հիմնական կարիքներն են
.
· կացարան 
· նյութական/սոցիալական աջակցություն   

· զբաղվածություն և տնտեսական ինտեգրում  
· առողջապահության հասանելիություն 
· երեխաների կրթության հասանելիություն  
· հայոց լեզվի կարողությունների զարգացում
· հոգեբանական աջակցություն
· քաղաքացիական և մշակութային կողմնորոշում  
· ընտանիքի միավորման շուրջ առաջացած խնդիրների կարգավորման կարիք
 5.6   ՀԱՐԿԱԴԻՐ ՏԵՂԱՀԱՆՎԱԾՆԵՐԻ ԻՐԱՎԻՃԱԿՈՒՄ ԳՏՆՎՈՂ  ԱՆՁԻՆՔ
56. Ներկայումս Հայաստանում հարկադիր տեղահանվածների իրավիճակում
 գտնվող անձանց խումբը կազմում են սիրիահայերը՝ Սիրիայի Արաբական Հանրապետությունից հարկադիր միգրանտները, որոնք ունեն հայկական ծագում և ՀՀ քաղաքացիություն: Սիրիահայերի մի մասը երկքաղաքացիություն (Սիրիայի Արաբական Հանրապետության և Հայաստանի Հանրապետության) ուներ մինչ Սիրիայի Արաբական Հանրապետությունում զինված բախումները, իսկ մեծամասնությունը՝ շուրջ 19,500 անձ
, ՀՀ քաղաքացիություն է ստացել ավելի ուշ՝ օգտվելով հեշտացված կարգով ՀՀ քաղաքացիություն ստանալու հնարավորությունից: Նման հնարավորություն Սիրիայի Արաբական Հանրապետությունում բնակվող հայերին ընձեռվեց Սիրիայի Արաբական Հանրապետության քաղաքացիական պատերազմի ընթացքում՝ հայրենակիցներին պաշտպանելու նպատակով: Սակայն, ՀՀ քաղաքացիություն ունենալու պատճառով փաստացի փախստականի իրավիճակում գտնվող շուրջ 20,000 սիրիահայեր չեն կարող ստանալ փախստականի կարգավիճակ և այդ կարգավիճակից բխող աջակցության ու պաշտպանության: 

57.Փախստականի նման իրավիճակում հայտնված սիրիահայերի և հնարավոր այլ անձանց կարիքներն են
. 
· փախստականի կարգավիճակից բխող պաշտպանություն 

· Հայաստան տեղափոխվելու, սահմանը հատելու և հաստատվելու սկզբնական շրջանում անհրաժեշտ տեղեկության ձեռքբերում 

· փաստաթղթերի փոխճանաչելիություն 
· կայուն և մատչելի կացարանի հասանելիություն 
· սոցիալական աջակցություն 

· ապրուստի միջոցներ և զբաղվածություն    
· տեղական շուկայում բիզնեսվարության գիտելիքի և հմտությունների զարգացում 

· սեփական մարդկային կապիտալի ներդրում և զարգացում   

· լեզվական կարողությունների զարգացում 
· հանրակրթության հասանելիություն 
· առողջապահական ծառայությունների և դեղորայքի հասանելիություն 
· հոգեբանական աջակցություն 
· տեղական համայնքներում և հանրային կյանքում ներգրավվածություն
· Հայաստանի մասին ընդհանուր տեղեկության ձեռքբերում, մշակութային և առօրեական պրակտիկաների յուրացում 

· գույքի տեղափոխության հետ կապված բարդությունների հաղթահարում 

58.Թեև գործնականում Հայաստանում փախստականի նման իրաավիճակում հայտնված անձինք սիրիահայերն են, սույն ռազմավարությունը կոչված է արձագանքելու նման իրավիճակում հայտնված յուրաքանչյուր անձի ինտեգրման կարիքներին:

VI.  ԻՆՏԵԳՐՄԱՆ  ԵՎ ՎԵՐԱԻՆՏԵԳՐՄԱՆ ՔԱՂԱՔԱԿԱՆՈՒԹՅԱՆ ՌԱԶՄԱՎԱՐԱԿԱՆ ՆՊԱՏԱԿՆԵՐՆ  ՈՒ ՈՒՂՂՈՒԹՅՈՒՆՆԵՐԸ
59. Սահմանվում  են  ինտեգրման և վերաինտեգրման  քաղաքականության  ութ  ռազմավարական նպատակներ, որոնք բխում են թիրախ խմբերի կարիքներից, քաղաքականության սկզբունքներից և սույն ռազմավարությամբ սահմանված ինտեգրման և վերաինտեգրման ձևակերպումից ու չափումներից: 
60. Ինտեգրման և վերաինտեգրման  քաղաքականության ռազմավարական նպատակներն են.

1) Ինտեգրման և վերաինտեգրման կազմակերպման համակարգային բարեփոխումներ

2) Կացարանի և բարենպաստ կենցաղային պայմանների հասանելիություն

3) Իրավունքների պաշտպանություն և սոցիալական աջակցություն

4) Կրթության և առողջապահության հասանելիության ապահովում

5) Զբաղվածություն և տնտեսական ներգրավվածության աջակցություն

6) Մշակութային ինտեգրում և վերաինտեգրում (ներառյալ լեզվին և առօրեական պրակտիկաներին տիրապետում)

7) Հասարակությունում ընդունման միջավայրի ստեղծում 

8) Ինտեգրման և վերաինտեգրման գործում ներգրավված կառույցների հզորացում և աշխատակիցների կարողությունների զարգացում:
61.Ռազմավարական նպատակներից յուրաքանչյուրն ունի համապատասխան ուղղությունների  իր խումբը. 
6.1 ԻՆՏԵԳՐՄԱՆ  ԵՎ ՎԵՐԱԻՆՏԵԳՐՄԱՆ ԿԱԶՄԱԿԵՐՊՄԱՆ ՀԱՄԱԿԱՐԳԱՅԻՆ ԲԱՐԵՓՈԽՈՒՄՆԵՐ
        6.1.1 Ինտեգրմանը և վերաինտեգրմանն առնչվող առկա ծառայությունների որակի և արդյունավետության բարձրացում. բարձրացնել թիրախ խմբերին տրամադրվող առողջապահական, կրթական, զբաղվածության ապահովման, սոցիալական աջակցության, իրավապաշտպան, արդարադատության և այլ ծառայությունների որակը: Բարձրացնել ապաստանի հայցման, նատուրալիզացիայի, աշխատանքային թույլտվության ձեռքբերման, գույքի և արտադրական կապիտալի Հայաստան տեղափոխման ընթացակարգերի արդյունավետությունը: 

      6.1.2 Դեպի ինտեգրման և վերաինտեգրման աջակցություն  ցուցաբերող կազմակերպություններ   ուղղորդման  և  աջակցության  ծառայությունների  պետական պատվիրակման  մեխանիզմների ստեղծում. միգրացիոն ծառայությունում   ներդնել  սույն ռազմավարության թիրախ խմբերին  դեպի տարբեր պետական և ոչ պետական կառույցներ ուղղորդման, ինչպես նաև ինտեգրման և վերաինտեգրման ծառայությունների պատվիրակման համար անհրաժեշտ մեխանիզմներ: Մեխանիզմների մշակման ժամանակ հաշվի առնել թիրախ խմբերի առանձին ենթախմբերի առանձնահատուկ կարիքները (կանայք, երեխաներ, հաշմանդամություն ունեցող անձիք, և այլն)։
      6.1.3Ինտեգրման և վերաինտեգրման կազմակերպման շուրջ համագործակցության հզորացում և համակարգման մեխանիզմների ստեղծում. ամրապնդել համագործակցությունը  տարբեր պետական և ոչ պետական, տեղական և միջազգային կառույցների միջև, ստեղծել պետական (և ոչ պետական) կառույցների միջև ինտեգրման և վերաինտեգրման կազմակերպման շուրջ հաղորդակցության և աշխատանքների կոորդինացման արդյունավետ մեխանիզմներ հարթակներ:
       6.1.4 Ինտեգրման և վերաինտեգրման անհատականացված և հոլիստիկ մոտեցման ներդրում (ինտեգրման և վերաինտեգրման անհատական պլանների ստեղծման արդյունավետ մեխանիզմի և դեպք վարելու պրակտիկաների ներդրում
). Ինտեգրումն ու վերաինտեգրումը կազմակերպել անհատական պլանների ստեղծման և դեպքերի վարման մեխանիզմներով,  որոնք ելնում  են դեպքի/ընտանիքի բոլոր անդամների (մասնավորապես սեռով և տարիքով պայմանավորված) ինտեգրման կարիքներից և հնարավորություններից, ինչպես նաև ինտեգրման տարբեր բաղադրիչների փոխկապվածությունից: Նախատեսել ինտեգրման և վերաինտեգրման ընթացքի մշտադիտարկման և անհատական պլանի վերանայման  մեխանիզմներ: Ներառել տարբեր սեռատարիքային և սոցիալական խմբերի կարիքների վերհանման և նրանց հետ աշխատանքի մեթոդներ:

      6.1.5 Ինտեգրման և վերաինտեգրման քաղաքականության մշակման և իրագործման մասնակցայնության մեծացում. ձևավորել մեխանիզմներ, որոնք կմեծացնեն սույն ռազմավարության թիրախ խմբերի մասնակցությունը ինտեգրման և վերաինտեգրման քաղաքականության ձևավորմանը և իրականացմանը: Ընդլայնել ՏԻՄ-երի, համայնքների և բիզնես սեկտորի ներգրավվածությունը ինտեգրման և վերաինտեգրման աջակցության կազմակերպման և իրականացման գործում: 

    6.1.6 Ինտեգրման և վերաինտեգրման աջակցության ներառականության և հասանելիության մեծացում
. Երաշխավորել սույն ռազմավարության թիրախ հանդիսացող բոլոր խմբերի հասանելիություն ինտեգրման և վերաինտեգրման ծառայություններին (այդ թվում նաև կանայք, երեխաներ, տարեցներ, մարզային բնակչություն): Քայլեր ձեռնարկել աջակցության ծրագրերի ապակենտրոնացման և մարզեր տեղափոխման ուղղությամբ: Արձագանքել սույն ռազմավարության թիրախ հանդիսացող բոլոր խմբերի կարիքներին և հիմնախնդիրներին:

     6.1.7 Ինտեգրման և վերաինտեգրման աջակցության ծառայությունների ընդլայնում, նորարար, ստեղծագործ և արդյունավետ ծրագրերի մշակում և իրագործում. ընդլայնել ինտեգրման և վերաինտեգրման առաջարկվող ծառայությունների փաթեթը՝ ներառելով հոգեբանական աջակցություն, սոցիալական աշխատանք, թարգմանչական, իրավաբանական և այլ ծառայություններ: Խրախուսել ինտեգրման և վերաինտեգրման աջակցության ծառայություններ առաջարկող կազմակերպությունների թվի մեծացումը և առաջարկված ծառայությունների փաթեթների բազմազանեցումը: Խրախուսել տեղական և միջազգային կազմակերպությունների կողմից ինտեգրման և վերաինտեգրման նորարար և արդյունավետ ծրագրերի ստեղծումն ու իրագործումը
, որոնք մասնավորապես կառաջարկեն  ինտեգրման և վերաինտեգրման աջակցության նախաձեռնություններում տեղական բնակչության, համայնքների և բիզնես սեկտորի ներգրավվածություն, սույն ռազմավարության թիրախ խմբերի մարդկային կապիտալի բացահայտման և ներդրման հնարավորություն, ինչպես նաև նրանց՝ համայնքներում և հանրային կյանքում ներգրավվածության խթանումը:   

    6.1.8 Ինտեգրման և վերաինտեգրման կազմակերպման մեթոդների և գործիքակազմի ստեղծում. բարեփոխել և ընդլայնել ինտեգրման և վերաինտեգրման կազմակերպման և աջակցության տրամադրման մեթոդաբանությունը և գործիքակազմը, մասնավորապես՝ 

· շահառուների ընդունման (այդ թվում նաև սահմանի անցակետում), գրանցման, գործի վարման և ուղղորդման մեթոդները
· կարիքների գնահատման՝ գենդերային և տարիքային առումով զգայուն մեթոդները
· կարիքավորության առաջնահերթության արդար սանդղակը
· տարբեր սոցիալական և սեռատարիքային խմբերի հետ զրույցի և հաղորդակցության մեթոդները
· դեպքի վարման մեթոդները և գործիքակազմը, ներառյալ՝ ինտեգրման և վերաինտեգրման գործընթացի մշտադիտարկման և անհատական պլանի վերանայման, տարբեր ոլորտներում ինտեգրման ընթացքի փոխազդեցության գնահատման գործիքները և մեթոդները

· տեղեկատվության տրամադրման, կողմնորոշման, հմտությունների զարգացման նորարարական, ստեղծագործ, արդյունավետ մեթոդները, մոդուլները և շտեմարանները (այդ թվում՝ առցանց), ներառյալ՝ ինտեգրման ծառայությունների մասին տեղեկատվության շտեմարանները և տեղեկատվության համալրման և թարմացման մեխանիզմները
· սույն ռազմավարության թիրախ խմբերի մեծ կարողություններ, հմտություններ, մասնագիտական փորձ ունեցող ներկայացուցիչների նույնականացման և նրանց հետ աշխատանքի մեխանիզմները: 

      6.1.9 Ինտեգրման և վերաինտեգրման աջակցության գործառույթի փոխանցման ճանապարհային քարտեզի ստեղծում. ստեղծել ճանապարհային քարտեզ, որը քայլեր կնախատեսի հեռանկարում իմիգրանտների և վերադարձողների երկարաժամկետ ինտեգրման և վերաինտեգրման աջակցության գործառույթը ԱՍՀ նախարարությանը փոխանցելու և ինտեգրված սոցիալական ծառայությունների համակարգին ինտեգրելու ուղղությամբ:

     6.1.10 Միգրացիայի և պաշտպանության կարգավիճակների ցանկի ընդլայնում. ձեռնարկել օրենսդրական փոփոխություններ իմիգրանտների տարբեր խմբերի կարգավիճակի ֆորմալացման ուղղությամբ՝ գնահատելով իմիգրացիոն առկա և սպասվող հոսքերի կառուցվածքը և կարևորելով փաստացի և իրավական կարգավիճակների համապատասխանությունը (մասնավորապես՝ հնարավորություն տալով ներքին տեղահանվածների և փախստականի կարգավիճակում հայտնված անձանց ֆորմալ ճանաչմանը): Միգրացիայի և պաշտպանության մի կարգավիճակից մյուսին անցումը համապատասխանեցնել աջակցության հասանելիությանը՝ այն օգտագործելով որպես թիրախ խմբերի պարտականությունների իրականացման և ինտեգրման խրախուսման միջոց: 

        6.1.11 Հեշտացված կարգով նատուրալիզացման և ժամանակավոր/մշտական կացության, ինչպես նաև փախստականի կարգավիճակի ձեռքբերման խմբերի սահմանում և ընթացակարգի մշակում. մշակել այն խմբերի ցանկը, որոնք կարող են հեշտացված կարգով նատուրալիզացվել և ժամանակավոր/մշտական կացություն ստանալ: Դիտարկել ֆորսմաժորային իրավիճակներում հայտնված էթնիկ հայերին պաշտպանության, որոշ խմբերի համար որոշակի արտոնությունների տրամադրման հնարավորությունները: Դիտարկել օտարերկրյա  պետություններում   գործող  ՀՀ  դեսպանություններում  և  հյուպատոսարաններում ապաստանի հայց ներկայացնելու հնարավորությունների ստեղծման նպատակահարմարությունը
   

         6.1.12 Ինտեգրման և վերաինտեգրման կազմակերպման համար ֆինանսական միջոցների հայթայթման մեխանիզմների մշակում և ֆինանսական կարողությունների ընդլայնում. ստեղծել ինտեգրման և վերաինտեգրման աջակցության համար անհրաժեշտ կայուն ֆինանսական միջոցներ ապահովելու արդյունավետ մեխանիզմներ՝ ներգրավելով ֆինանսական միջոցներ պետական բյուջեից, միջազգային դոնորներից, անհատ բարերարներից, համայնքներից, բիզնես սեկտորից և այլ հնարավոր կողմերից: Դիտարկել միջոցների հայթայթման ոչ ավանդական եղանակները  ևս (կամավորների բանկի ստեղծում, քրաուդֆանդինգ և այլն): 

         6.1.13 Սույն ռազմավարության թիրախ խմբերի շահերի բարձրաձայնման և պաշտպանության հզորացում. հզորացնել Միգրացիոն ծառայության՝ իր շահառուների շահերի բարձրաձայնման և պաշտպանության գործառույթը և իրագործման մեխանիզմները (օրինակ՝ պետական պատվերով առողջապական ծառայությունների համար միջնորդության ներկայացում, ինտեգրված սոցիալական ծառայությունների աշխատակիցների տեղեկացվածության բարձրացում իմիգրանտների և վերադարձողների կարիքների մասին, հարկադիր միգրացիան՝ որպես սոցիալական անապահովության ցուցչի ճանաչում և այլն):
       6.1.14 Սույն ռազմավարության թիրախ խմբերի գրանցման, անրանց առնչվող րձանագրման և վիճակագրության վարման համակարգի բարելավում. Բարելավել թիրախ խմբերի, նրանց կառուցվածքի և նրանց առնչվող հիմնախնդիրների վերաբերյալ վիճակագրության հավաքագրման գործող մեխանիզմները՝ ձևավորելով համադրելի, բազմաբաղադրիչ, ըստ սեռի և տարիքի բաշխված տվյալների բազա ունենալու, ինչպես նաև խմբերին վերաբերող հիմնախնդիրների արձանագրման
 հնարավորություն: 

      6.1.15 Տվյալների փոխանակության համակարգի ստեղծում․ ստեղծել ինտեգրման և վերաինտեգրման գործում ներգրավված պետական և ոչ պետական կառույցների միջև վիճակագրական և անհատական տվյալների փոխանակման մեխանիզմ:

       6.1.16 Սույն ռազմավարության թիրախ խմբերի կարիքների և հիմնախնդիրների մշտադիտարկման և հիմնախնդիրների բացահայտման մեխանիզմի ստեղծում․ ստեղծել և մեխանիզմներ (սոցիոլոգիական և մարդաբանական ուսումնասիրություններ, ահազանգող համակարգեր (whistleblower), փորձագիտական խորհրդատվություններ, աշխատաժողովներ և այլն), որոնք հնարավորություն կտան թարմ տեղեկատվություն ստանալ թիրախ խմբերի կարիքների, հիմնախնդիրների, ինտեգրման և վերինտեգրման մարտահրավերների և այլնի մասին:

       6.1.17 Ինտեգրման, վերաինտեգրման և հարակից այլ քաղաքականությունների ձևավորման միջազգային հարթակներում Հայաստանի դերի և ազդեցության մեծացում. մեծացնել միգրացիայի և փախստականների հարցերի կարգավորման, ինտեգրման և վերաինտեգրման քաղաքականությունների ձևավորման միջազգային հարթակներում Հայաստանի մասնակցությունը, դերը և ազդեցությունը: 
       6.1.18 Բարեփոխել ինտեգրման և վերաինտեգրման քաղաքականության իրագործման ինստիտուցիոնալ համակարգը՝ երաշխավորելով յուրաքանչյուր թիրախ խմբի հետ աշխատող պետական մարմնի առկայությունը և ինտեգրման ու վերաինտեգրման քաղաքականության միասնական և ինտեգրված իրագործումը: 
6.2 ԿԱՑԱՐԱՆԻ  ԵՎ ԲԱՐԵՆՊԱՍՏ ԿԵՆՑԱՂԱՅԻՆ  ՊԱՅՄԱՆՆԵՐԻ  ՀԱՍԱՆԵԼԻՈՒԹՅԱՆ ՄԵԾԱՑՈՒՄ
    6.2.1 Կացարանների կարիքի գնահատում. գնահատել կացարանների կարիքը՝ հաշվի առնելով ապաստան հայցողների և փախստականների թվի կանխատեսումները և սույն ռազմավարությանայլ թիրախ խմբերի կացարանային կարիքները: 
6.2.2 Ժամանակավոր կացարաններում  բնակության իրավունք  ունեցող  շահառուների խմբերի  ընդլայնում. ժամանակավոր կացարանները հասանելի դարձնել ոչ միայն ապաստան հայցողների և փախստականների, այլև սույն ռազմավարության  այլ կարիքավոր թիրախ խմբերի համար (մասնավորապես փախստականի կարգավիճակում հայտնված անձանց, հարկադիր վերադարձողների և այլն): Մշակել  թիրախ խմբերի խոցելիության (դիտարկելով՝ սեռը, ընտանեկան, հաշմանդամության, սոցիալ-տնտեսական կարգավիճակը և այլն) և կացարանի տրամադրման առաջնահերթության սանդղակ:

6.2.3 Նոր կացարանների  ստեղծում և կացարանային պայմանների բարելավում. ստեղծել կացարանի տրամադրման նոր հնարավորություններ: Այդ նպատակով գնահատել մարզերում մատչելի բնակարաններ, փոքր տուն/կացարաններ կառուցելու  կամ ձեռքբերելու հնարավորությունները, դիտարկել սուբսիդավորման կամ վարկավորման նոր մեխանիզմները՝ նկատի   ունենալով ոչ միայն կացարանով ապահովման խնդրի  լուծումը, այլ նաև հնարավոր գետտոյացման կանխման անհրաժեշտությունը: Մեծացնել կարիքավոր թիրախ խմբերին ժամանակավոր կացարանով ապահովման պետական սուբսիդավորման ծավալը, կացարաններում ապահովել կանանց, տղամարդկանց, երեխաների, հաշմանդամություն ունեցող անձանց և ընտանիքների համար նախատեսված առանձին ենթակառուցվածքներ: Կացարաններում ապահովել պայմաններ, որոնք կերաշխավորեն հատկապես կանանց և երեխաների անվտանգությունը: 
6.2.4 Ժամանակավոր կացարանի կարիքին ուղղված պետական սուբսիդավորման կարգի վերանայում. վերանայել կացարանի կարիքին ուղղված պետական սուբսիդիայի տրամադրման կարգը՝ այն դարձնելով անհատական (յուրաքանչյուր դեպքի առանձնահատկությունից բխող) և կարիքահեն: Մշակել սուբսիդավորման առաջնահերթության սանդղակ, այն հասանելի դարձնել սույն ռազմավարության բոլոր կարիքավոր խմբերի համար: Տրամադրվող սուբսիդիան համապատասխանեցնել ժամանակավոր կացարանի վարձակալության միջին շուկայական արժեքին: 
6.2.5 Սույն ռազմավարության որոշ թիրախ խմբերի՝ բնակարանի ձեռքբերման և վարձակալության հնարավորությունների մասին տեղեկացվածության բարձրացում և անապահով գործարքներից պաշտպանություն. ցածր վարձակալությամբ տարածքների և անշարժ գույքի ձեռքբերման մասին տեղեկատվության տրամադրում, անշարժ գույքի գործակալի սոցիալական խորհրդատվություն, որը կօգնի խուսափել ռիսկային որոշումներից և անապահով գործարքներից, Երևանից դուրս բնակությունը խրախուսելու մեխանիզմների և ծրագրերի մշակում և այլն: 
6.3  ԻՐԱՎՈՒՆՔՆԵՐԻ ՊԱՇՏՊԱՆՈՒԹՅՈՒՆ  ԵՎ ՍՈՑԻԱԼԱԿԱՆ ԱՋԱԿԱՑՈՒԹՅՈՒՆ
6.3.1 Սույն ռազմավարության թիրախ խմբերի՝ իրենց իրավունքների պաշտպանության և սոցիալական աջակցության մասին տեղեկացվածության բարձրացում և կողմնորոշում. Երաշխավորել սույն ռազմավարության թիրախ խմբերի՝ իրենց վերաբերող ընթացակարգերի և իրավունքների (ապաստանի հայցման, փախստականի կարգավիճակի մասին որոշման բողոքարկման, օտարերկրացիների աշխատանքային իրավունքների և այլն) իրավունքների պաշտպանության մեխանիզմների, իրավունքների խախտման հնարավոր ռիսկերի, դրանցից ապահովագրման հնարավորությունների մասին: Տեղեկացնել սոցիալական պետական և ոչ պետական աջակցության հնարավորությունների, դրանց դիմելու կարգի և պաշտպանության և սոցիալական աջակցության այլ բաղադրիչների մասին, որոնք անհրաժեշտ են նրանց որոշման կայացմանը օգնելու, ակնկալիքների կառավարման և կեցության կազմակերպման համար: Ռիսկի խմբերին տեղեկատվություն տրամադրել նաև ընտանեկան բռնության կամ սեռական բռնության դեպքում արձագանքող մեխանիզմների մասին (այդ թվում՝ տրամադրել հասանելի հեռախոսահամարներ): Առաջարկել ֆինանսական գրագիտության, տնային տնտեսության բյուջեի պլանավորման և սոցիալական պաշտպանությանը նպաստող այլ կարողություններ զարգացման ծրագրեր: Հավասարապես տեղեկացնել և՛ կանանց, և՛ տղամարդկանց (նույնիսկ միևնույն ընտանիքի ներսում):

6.3.2 Հրատապ սոցիալական աջակցության ծրագրի ստեղծում. ստեղծել սոցիալական աջակցության ծրագիր, որը հնարավորություն կտա արագ և կարճաժամկետ արձագանքել առավել կարիքավոր խմբերի առաջնային կարիքներին (կացարան, սնունդ, դեղորայք, հագուստ և այլն):

6.3.3 Տրամադրվող դրամական աջակցության համապատասխանեցում առաջնային կարիքների ապահովման հնարավորությանը. երաշխավորել, որ սույն ռազմավարության թիրախ խմբերին տրամադրվող դրամական աջակցությունը բավարարի ընտանիքի անդամների առաջնային կարիքների (սնունդ, դեղորայք, կացարան, հագուստ, երեխաների կրթություն) բավարարմանը: 
6.3.4 Սոցիալական աջակցության տրամադրման կարգի վերանայում. սոցիալական աջակցությունը համատեղել զբաղվածության հնարավորությունների և ինքնաբավության ընդլայնմանն ուղղված միջոցառումների հետ: Սոցիալական աջակցության պլանը բխեցնել զբաղվածության ապահովման աջակցության անհատական ռազմավարությունից: Ներդնել
 զբաղվածության և տնտեսական ինտեգրման աջակցության ոլորտում մասնագիտացած սոցիալական աշխատողի ծառայություն
: Աջակցությունը դարձնել կարիքահեն, գենդերային և տարիքային առումով ներառական: Սույն ռազմավարության թիրախ հանդիսացող կարիքավոր խմբերին ներգրավել ՀՀ սոցիալական ապահովման ծրագրերում մասնավորապես՝ հարկադիր միգրացիան ճանաչել որպես անապահովության ցուցիչ:
6.3.5 Կենսաթոշակների փոխանցելիության կարգավորում. գնահատել Հայաստանի և իմիգրացիայի ծագման հիմնական երկրների միջև կենսաթոշակների փոխանցելիության քաղաքականության բացերը և քայլեր ձեռնարկել դրանց ուղղությամբ:

6.3.6 Մարդու իրավունքների պաշտպանության հզորացում. գնահատել իրավունքների խախտման ռիսկի խմբերը, ձևավորել իրավունքների խախտման դեպքերի արձանագրման մեխանիզմներ, երաշխավորել ենթակառուցվածքային և օրենսդրական նախադրյալներ սույն ռազմավարության թիրախ խմբերի (մասնավորապես՝ ապաստան հայցողների, փախստականների և աշխատանքային միգրանտների) իրավունքների ոտնահարման ռիսկերի նվազեցման ուղղությամբ (մասնավորապես իրավունքների խախտման դեպքերի մասին արագ տեղեկացման մեխանիզմների ձևավորում, միգրանտների շահագործման և աշխատանքային իրավունքների ոտնահարման դեպքերի արձանագրման մեխանիզմների ստեղծում և այլն): Հզորացնել համագործակցությունը մարդու իրավունքների պաշտպանի աշխատակազմի հետ: 
     6.3.7 Ապաստան հայցողների և փախստականների կացարաններում մարդու իրավունքների ոտնահարման և բռնության դեպքերի բացառում. ստեղծել մեխանիզմներ, որոնք կերաշխավորեն ապաստան հայցողների և փախստականների կացարաններում բռնության բացառումը (այդ թվում՝ կանանց, երեխաների ու տարեցների հանդեպ բռնության դեպքերը):

 6.3.8 Խտրականության կանխում. Ներդնել և զարգացնել սույն ռազմավարության թիրախ խմբերի հանդեպ խտրականության դեպքերի հայտնաբերման մեխանիզմներ, քայլեր ձեռնարկել խտրականության կանխման ուղղությամբ
:

  6.3.9 Իրավապաշտպան և թարգմանչական ծառայությունների հասանելիության և կայունության մեծացում. Իրավապաշտպան և թարգմանչական ծառայությունների համար պետական ֆինանսավորման ընդլայնում, ինչը կարևոր է իրավունքների պաշտպանության կայունությունն ապահովելու և իրավունքների պաշտպանության հանդեպ պետության հավատարմությունը երաշխավորելու տեսանկյունից: Ընդլայնել թարգմանության լեզուների ցանկը: 
6.4  ԿՐԹՈՒԹՅԱՆ  ԵՎ ԱՌՈՂՋԱՊԱՀՈՒԹՅԱՆ  ՀԱՍԱՆԵԼԻՈՒԹՅԱՆ  ԱՊԱՀՈՎՈՒՄ
6.4.1 Սույն ռազմավարության թիրախ խմբերի շրջանում Հայաստանի կրթական և առողջապահական համակարգի և հնարավորությունների մասին տեղեկացվածության բարձրացում և կողմնորոշում. ստեղծել Հայաստանի կրթական և առողջապահական համակարգի մասին տեղեկատվական սպառիչ, թարմացվող, օգտագործման համար հարմար և մատչելի ( այդ թվում՝ նաև լեզուների բազմազանության տեսանկյունից) տեղեկատվական շտեմարաններ, որոնք իմիգրանտներին և վերադարձողներին տեղեկատվություն կտրամադրեն կրթության և առողջապահության ոլորտներում իրենց իրավունքների, հասանելի ծառայությունների, դրանցից օգտվելու ընթացակարգերի, առողջության  ապահովագրության, առողջապահական հնարավոր ռիսկերի, դրանց կառավարման մեխանիզմների, վերարտադրողական առողջությանն ուղղված ծառայությունների և կրթական ու առողջապահական այլ ծառայությունների մասին: Իրականացնել տեղեկատվական արդյունավետ միջոցառումներ: Հավասարապես տեղեկացնել և՛ կանանց, և՛ տղամարդկանց (նույնիսկ միևնույն ընտանիքի ներսում):

6.4.2 Սույն ռազմավարության թիրախ խմբերին պատկանող երեխաների՝ հանրակրթության մեջ ներգրավվածության երաշխավորում. երաշխավորել երեխաների կրթության իրավունքի անհետաձգելի իրացումը, ապահովել ընթացակարգեր և մեխանիզմներ, որոնք կնպաստեն սույն ռազմավարության թիրախ խմբերին պատկանող երեխաների արագ ներգրավվածությունը հանրակրթության մեջ
: 

6.4.3 Սույն ռազմավարության թիրախ խմբերին պատկանող երեխաների՝ կրթական համակարգում ինտեգրման բարելավում. բարելավել մի լեզվից մյուս լեզվով կրթության սահուն անցման մեխանիզմները: Ներդնել սույն ռազմավարության թիրախ խմբերին պատկանող երեխաների առաջադիմության մշտադիտարկման համակարգ, երաշխավորել այս երեխաների առաջադիմության համապատասխանությունը դպրոցի առաջադիմության միջին մակարդակին
: 

6.4.4 Հարաբերությունների լարվածության կանխում և խտրականության բացառում. երաշխավորել կրթական հաստատություններում (այդ թվում՝ մանկապարտեզներում) տեղացիների և սույն ռազմավարության թիրախ խմբերի հարաբերություններում լարվածության  նվազեցում և խտրականության բացառումը: Ձևավորել և ներդնել նման երևույթների կանխարգելման, բացահայտման և վերացման մեխանիզմներ: 

6.4.5 Որակավորումների գնահատման և դիպլոմների ճանաչման գործուն և մատչելի մեխանիզմների ձևավորում. աջակցել իմիգրանտներին և վերադարձողներին իրենց  որակավորման և դիպլոմների ճանաչման հարցում: Մեծացնել Ակադեմիական փոխճանաչման և շարժունության ազգային կենտրոնի (ԱՓՇԱՏԿ) ծառայությունների մատչելիությունը սույն ռազմավարության որոշ խմբերի համար: 
6.4.6 Սույն ռազմավարության որոշ թիրախ խմբերի համար բարձրագույն կրթության հնարավորությունների ընդլայնում. Փախստականների, վերադարձողների և այլ թիրախ խմբերի՝ բարձր առաջադիմությամբ երիտասարդների համար երաշխավորել պետական կրթաթոշակի փաստացի հասանելիությունը՝ դրա մասին տեղեկատվության տրամադրման, այլ երկրների կրթական փաստաթղթերի ճանաչման, ներգրավման այլ մեխանիզմների ապահովման միջողոց:  

6.4.7 Առաջնային առողջապահական ծառայություններից և պետության կողմից տրամադրվող դեղորայքից օգտվելու սոցիալ-մշակութային և այլ խոչընդոտների հաղթահարում. սույն ռազմավարության թիրախ խմբերի համար ՀՀ-ն ֆորմալ առումով երաշխավորում է առաջնային առողջապահական ծառայությունների (շատ պմբերի համար այն հասանելի է անվճար), սակայն քայլեր է անհրաժեշտ ձեռնարկել փաստացի հասանելիությունը մեծացնելու ուղղությամբ: Մասնավորապես՝ միջոցառումներ են անհրաժեշտ առաջնային առողջապահության հաստատությունների բժշկական անձնակազմերին սույն ռազմավարության թիրախ խմբերի մշակութային և լեզվական բնութագրիչների, առանձին խմբերի հետ աշխատանքի առանձնահատկությունների մասին տեղեկատվության տրամադրման ուղղությամբ՝ այդ խմբերի համար առողջապահական առաջնային ծառայությունների տրամադրումն ավելի արդյունավետ կազմակերպելու համար: Անհրաժեշտ է նաև լրացուցիչ այնպիսի ծառայությունների առաջարկը, ինչպիսին է օդանավակայինից հիվանդների դիմավորումն ու համապատասխան առողջապահական հաստատություններ ուղեկցումը, այլ երկրներում օգտագործվող դեղորայքի՝ հայաստանյան փոխարինողների մասին տեղեկատվության մատչելի տրամադրումը և այլն: 
6.4.8 Առողջապահական հաստատություններ ուղղորդելու գործուն մեխանիզմների ձևավորում և ներդրում. ներդնել մեխանիզմներ, որոնցով կկազմակերպվի առողջական խնդիրներով անձանց ուղղորդումը համապատասխան առողջապահական հաստատություններ (մասնավորապես՝ առողջական խնդիրներ ունեցող հարկադիր վերադարձածների դիմավորում օդանավակայում և ուղեկցում հիվանդանոց, ապաստան հայցողների և փախստականների ուղղորդում կացարաններից դեպի առողջապահական հաստատություններ և այլն):  

6.4.9 Սթրեսի հաղթահարմանն ուղղված հոգեբանական աջակցության տրամադրում.  հարկադիր իմիգրացիայով և վերադարձով պայմանավորված սթրեսի հաղթահարման հոգեբանական աջակցության տրամադրում՝ հաշվի առնելով գենդերով, տարիքով և այլ բնութագրիչներով պայմանավորված առանձնահատկությունները: 
6.4.10 Սույն ռազմավարության թիրախ խմբերի՝ պետական պատվերով առողջապահական ծառայություններին դիմելու մեխանիզմների ձևավորում և ներդնում. սույն ռազմավարության թիրախ խմբերին պետական պատվերով առողջապահության մեջ ընդգրկումն իրականացնել «բնակչության սոցիալապես անապահով ու առանձին (հատուկ) խմբերի» առողջապահությունն անվճար ապահովող միասնական համակարգի շրջանակում: Մշակել պետական պատվերի շրջանակում առողջապահական ծառայություններից օգտվելու հայտի ներկայացման թափանցիկ մեխանիզմ, սահմանել միջնորդություն ներկայացնող կառույցներին, տրամադրել տեղեկատվություն ընթացակարգի մասին:

6.4.11 Երաշխավորել բռնության, խտրականության և մարդու իրավունքների ոտնահարման բացառումը առողջապահական հիմնարկներում. Հատուկ ուշադրություն է անհրաժեշտ դարձնել հատկապես հոգեկան առողջության կենտրոններին:  

6.4.12 Սույն ռազմավարության թիրախ խմբերի շրջանում հատուկ առողջապահական կարիքներ ունեցող անձանց (մասնավորապես՝ հոգեկան առողջության խնդիրներ ունեցող) հետ աշխատանքի կազմակերպման հնարավորությունների ընդլայնում և մեխանիզմների ձևավորում:   
6.4.13 Առողջության մասին եզրակացության տրամադրման ընթացակարգի բարելավում
.  Բարելավել կացության կարգավիճակի, աշխատանքի թույլտվության և այլ կարգավիճակների ձեռքբերման համար ներկայացվող առողջական վիճակի մասին վկայականի տրամադրման ընթացակարգը, նպատակայնությունը և արդյունավետությունը: Մշակել այն գործողությունները և 
գործընթացները, որոնք անհրաժեշտ է ձեռնարկել ներկայացվող առողջական վիճակի մասին բացասական եզրակացության դեպքում:

6.5   ԶԲԱՂՎԱԾՈՒԹՅԱՆ  ԵՎ  ՏՆՏԵՍԱԿԱՆ ՆԵՐԳՐԱՎՎԱԾՈՒԹՅԱՆ  ԱՋԱԿՑՈՒԹՅՈՒՆ
6.5․1 Աշխատանքի թույլտվության ձեռքբերման ընթացակարգի բարելավում. ներդնել ընթացակարգեր, որոնք սահուն կդարձնեն աշխատանքի թույլտվության ձեռքբերման մեխանիզմը,  միևնույն  ժամանակ  հնարավորություն կտան պաշտպանել տեղական աշխատուժը և օտարերկրացի աշխատողների իրավունքները:

6.5․2Օտարերկրացիների՝ աշխատանքային իրավունքների պաշտպանության հզորացում. Հայաստանում աշխատանքային իրավունքների պաշտպանության ոլորտի քաղաքականությունը մշակողների ուշադրության ներքո պահել օտարերկրացի աշխատողների իրավունքների պաշտպանությունը: Երաշխավորել, աշխատանքային օրենսդրության նկատմամբ պետական վերահսկողության շրջանակում օտարերկրացիների աշխատանքային իրավունքների պաշտպանությունը: Բարձրացնել օտարերկրացիների՝ աշխատանքային իրավունքների մասին տեղեկացվածությունը (օտարերկրացի աշխատողների համար հասանելի դարձնել Հայաստանում օտարերկրացիների աշխատանքի, աշխատանքային իրավունքների, իրավունքների պաշտպանության մեխանիզմների, խախտված իրավունքների մասին բարձրաձայնման և իրավունքների վերականգնման հնարավորությունների մասին տեղեկատվությունը):
6.5․3 Օտարերկրյա աշխատուժի ներգրավմամբ զբաղվող կազմակերպությունների  գործունեության  վերահսկողություն. ստեղծել նման կազմակերպությունների գործունեության  վերահսկողության այնպիսի մեխանիզմներ, որոնք կբացառեն մարդկանց թրաֆիքինգը, սեռական և այլ շահագործումը: 
6.5․4 Ինտեգրման և վերաինտեգրման անհատական պլաններում զբաղվածության և տնտեսական ներգրավվածության բաղադրիչի դերի մեծացում՝ շահառուների հզորացման և ինքնուրույնության բարձրացման նպատակով. ինտեգրման և վերաինտեգրման անհատական/ընտանեկան պլանը ձևավորել զբաղվածության և տնտեսական ներգրավվածության առանցքի շուրջ, ներդնել և զարգացնել զբաղվածության և տնտեսական ինտեգրման աջակցության ոլորտում մասնագիտացած սոցիալական աշխատողի ծառայությունը:    

6.5․5 Սույն ռազմավարության թիրախ խմբերի՝ զբաղվածության և տնտեսական ներգրավվածության համար անհրաժեշտ տեղեկացվածության բարձրացում, կարողությունների զարգացում և կողմնորոշում. բարձրացնել սույն ռազմավարության թիրախ խմբերի տեղեկացվածությունը ձեռներեցության, ֆինանսական գրագիտության և զբաղվածության հնարավորությունների, ինչպես նաև աշխատողների իրավունքների մասին (մասնավորապես՝ պահանջարկ ունեցող աշխատանքներ, կանանց զբաղվածության աջակցության ծրագրեր, աշխատանք փնտրելու հարթակներ և մեթոդներ, միջին աշխատավարձ, աշխատաշուկայում ոչ ֆորմալ մշակույթ, աշխատողների իրավունքներ, իրավունքների պաշտպանության մեխանիզմներ և այլն): Հավասարապես տեղեկացնել և՛ կանանց, և՛ տղամարդկանց (նույնիսկ միևնույն ընտանիքի ներսում):

6.5․6 Ձեռներեցության նախաձեռնման հարցում սույն ռազմավարության թիրախ խմբերի համար տեղացիներին հավասար պայմանների ապահովում. Սույն ռազմավարության թիրախ խմբերի համար հասանելի դարձնել տեղեկատվությունը իրավաբանական անձանց գրանցման, ՀՀ հարկային համակարգի, ձեռներեցության աջակցության հնարավորությունների (մասնագիտական խորհրդատվության (այդ թվում նաև բիզնես ինկուբացիայի միջոցով) ձեռներեցության, աջակցության ֆինանսական մեխանիզմների, տենդերներին մասնակցության մեխանիզմների) և ձեռներեցության համար անհրաժեշտ այլ գործընթացների մասին: Նվազեցնել ձեռներեցությամբ զբաղվելու այն խոչընդոտները, որոնք պայմանավորված են միգրացիոն կարգավիճակով: Քայլեր ձեռնարկել սույն ռազմավարության թիրախ խմբի ներկայացուցիչ կանանց հզորացման ուղղությամբ:
6.5․7 Սույն ռազմավարության թիրախ խմբերի վերապատրաստման և վերամասնագիտացման աջակցում. ձևավորել և կազմակերպել վերապատրաստման և վերամասնագիտացման արդյունավետ ծրագրեր՝ հենվելով առկա տեղական փորձի բացերի և դրանց հաղթահարման հնարավորությունների վրա: Գնահատել տարբեր մասնագիտացումների պահանջարկը, մշակել մեծ պահանջարկ ունեցող մասնագիտությունների վերապատրաստման մոդուլներ:  

6.5․8 Բիզնես սեկտորի և տնտեսական ներգրավման ոլորտի այլ կառույցների՝ սույն ռազմավարության թիրախ խմբերի մասին տեղեկացվածության բարձրացում. բիզնես սեկտորում բարձրացնել տեղեկացվածությունը սույն ռազմավարության թիրախ խմբերի հատուկ կարիքների, միգրացիոն փորձառությամբ պայմանավորված սթրեսի և հիմնախնդիրների, միգրանտ կանանց և տղամարդկանց իրավունքների և այլնի մասին: 

6.5․9 Վերադարձողների, ապաստան հայցողների, փախստականների և փախստականի նման իրավիճակում գտնվող անձանց ներուժի գնահատման և ներդրման մեխանիզմների ստեղծում. ստեղծել գործուն մեխանիզմներ, որոնք հնարավորություն կտան գնահատելու վերադարձողների և փախստականների ներուժը՝ կարողությունները, գիտելիքը ու հմտություններն ու սոցիալական կապիտալը, և ներդնելու դրանք զարգացման և հանրային բարիքի ստեղծման գործում: 

6.5․10 Սույն ռազմավարության թիրախ խմբերի ունեցվածքի և արտադրական կապիտալի ներմուծման հնարավորությունների ընդլայնում.  հետամուտ լինել սույն ռազմավարության թիրախ խմբերի՝ սեփական գույքը և արտադրական կապիտալը Հայաստան տեղափոխելու հետ կապված խոչընդոտների և բարդությունների վերացմանը, այս դեպքերի համար նախատեսվող մաքսային տուրքերի քաղաքականության վերանայմանը:

6.6  ՄՇԱԿՈՒԹԱՅԻՆ  ԻՆՏԵԳՐՈՒՄ ԵՎ ՎԵՐԱԻՆՏԵԳՐՈՒՄ (ՆԵՐԱՌՅԱԼ ԼԵԶՎԻՆ ԵՎ  ԱՌՕՐԵԱԿԱՆ  ՊՐԱԿՏԻԿԱՆԵՐԻՆ  ՏԻՐԱՊԵՏՈՒՄ)
 6.6.1 Հայոց լեզվի իմացության բարձրացում, դասավանդման արդյունավետ մոդելների մշակում և ներդրում. գնահատել հայոց լեզվի դասընթացի կազմակերպման առկա փորձը և արդյունքները: Ուղենշել բարելավման ուղղությունները՝ մասնավորապես դրանք ավելի ներառական և հասցեական դարձնելու, մասնակցության մոտիվացիան բարձրացնելու, մասնակցությունը խրախուսելու առումով: Մշակել դասավանդման արդյունավետ մոդուլներ երեխաների (դիտարկել դասավանդումը դպրոցում կազմակերպելու հնարավորությունները) և մեծահասակների, ինչպես նաև կարողությունների տարբեր մակարդակներ ունեցողների համար: Որոշ խմբերի համար դասավանդումը կազմակերպել մասնակիցների մայրենի լեզվով: Երաշխավորել պայմաններ հայոց լեզվի դասընթացներում բոլոր խմբերի ներգրավման համար (անկախ տարիքից, սեռից, բնակության վայրից, միգրացիայի երկրից): (Օրինակ՝ ապահովել երեխաների խնամքի հնարավորություն և/կամ ճկուն ժամանակացույց կանանց ներգրավվածությունը մեծացնելու համար և այլն:) 

     6.6.2 Մշակել տեղեկատվական շտեմարաներ քաղաքացիական հասարակության, մարդու իրավունքների, գենդերային զգայունակության և ժողովրդավարական այլ արժեքների, Հայաստանի, առանձին համայնքների, քաղաքացիական հասարակության կազմակերպությունների, մշակութային միջոցառումների, կանանց հզորացման ծրագրերի և կառույցների, ինչպես նաև Հայաստանի հանրային կյանքի և մշակույթի և կրոնական ընդունված (և չընդունված) պրակտիկաների այլ կողմերի վերաբերյալ: Ձևավորել և ներդնել տեղեկատվության բարձրացման արդյունավետ մեխանիզմներ և կրթական և տեղեկատվական ծրագրեր՝ ուղղված սույն ռազմավարության թիրախ խմբերի շրջանում վերոնշյալի մասին տեղեկացվածության բարձրացմանը: 

        6.6.3 Մշակութային կոմպետենտության բարձրացում և կողմնորոշում. Օտարերկրացիների, ապաստան հայցողների, փախստականների և փախստականի իրավիճակում հայտնված անձանց շրջանում բարձրացնել տեղեկացվածությունը Հայաստանի տարբեր հանրային տարածքներում ընդունված պրակտիկաների, էթիկայի, հաղորդակցության և մշակութային այլ նորմերի մասին կողմնորոշման դասընթացների արդյունավետ մոդուլների և դասավանդման մեխանիզմների մշակում և դասավանդում:  

       6.6.4 Մշակութային ինտեգրման մոտիվացվածության բարձրացում և մասնակցության խրախուսում. մշակել մեխանիզմներ և ձեռնարկել քայլեր, որոնք ուղղված կլինեն իմիգրանտների՝ Հայաստանի հանրային առօրյայի մեջ ինտեգրվածությանը, տեղական մշակույթների հանդեպ լոյալությանը: 

       6.6.5 Մասնակցության խրախուսում. խրախուսել օտարերկրացիների, ապաստան հայցողների, փախստականների և փախստականի իրավիճակում հայտնված անձանց ներգրավումը համայնքային և ազգային մշակութային, սպորտային և այլ միջոցառումներին:

6.7  ՀԱՍԱՐԱԿՈՒԹՅՈՒՆՈՒՄ ԸՆԴՈՒՆՄԱՆ ՄԻՋԱՎԱՅՐԻ ՍՏԵՂԾՈՒՄ
6.7.1 Հանդուրժողականության և մշակութային բազմազանության խրախուսում. Հանրակրթության ծրագրերում ներառել մշակութային բազմազանության, միգրացիայի և  հանդուրժողականության բարձրացմանն ուղղված այլ թեմաները: Հանրակրթական և այլ հաստատություններում խթանել սոցիալմշակութային բազմազանությանը և մշակութային երկխոսությունը: Աջակցել մշակութային նոր տարրերի առաջխաղացմանը:

6.7.2 Միգրացիայի և միգրացիոն իրավիճակի մասին հանրության տեղեկացվածության  ապահովում. հանրությանը պարբերաբար տեղեկացնել իմիգրացիոն իրավիճակի, օտարերկրացիների աշխատանքի և կենցաղի, ինչպես նաև առաջացող հիմնախնդիրների  լուծմանն ուղղված միջոցառումների մասին: Հանրության համար լսելի դարձնել իմիգրանտների և վերադարձողների պատմությունները և միգրացիոն փորձառությունները: 

6.7.3 ՏԻՄ-երի և ոչ ֆորմալ համայնքների ներգրավվածության խթանում. քայլեր ձեռնարկել ՏԻՄ-երին և ոչ ֆորմալ համայնքներին ինտեգրման և վերաինտեգրման աջակցության մեջ ներգրավելու, ինչպես նաև ինտեգրման և վերաինտեգրման քաղաքականության որոշումներին մասնակից դարձնելու ուղղությամբ: 

6.7.4 Համատեղ միջոցառումների և ծրագրերի խրախուսում. խրախուսել սույն ռազմավարության թիրախ խմբերի և տեղաբնակների համատեղ միջոցառումների, մշակութային և մասնագիտական փորձի փոխանակությունը: 

6.8 ԻՆՏԵԳՐՄԱՆ ԵՎ ՎԵՐԱԻՆՏԵԳՐՄԱՆ ԳՈՐԾՈՒՄ ՆԵՐԳՐԱՎՎԱԾ ԿԱՌՈՒՑՆԵՐԻ ՀԶՈՐԱՑՈՒՄ ԵՎ ԱՇԽԱՏԱԿԻՑՆԵՐԻ ԿԱՐՈՂՈՒԹՅՈՒՆՆԵՐԻ  ԶԱՐԳԱՑՈՒՄ
6.8.1 Ինտեգրման և վերաինտեգրման կազմակերպման համար անհրաժեշտ սարքավորումներով և գործիքներով զինում. ինտեգրման և վերաինտեգրման կազմակերպման և աջակցության մեջ ներգրավված պետական կառույցներին և աշխատակիցներին ապահովել անհրաժեշտ սարքավորումներով, ծրագրերով և գործիքներով: 

6.8.2 Ինտեգրման և վերաինտեգրման աջակցության ոլորտի աշխատողների տեղեկացվածության բարձրացում և կարողությունների զարգացում.  գնահատել ոլորտի աշխատողների
՝ սույն ռազմավարության թիրախ  խմբերի իրավունքների, կարիքների և հիմնախնդիների, դրանց արձագանքման ընթացակարգերի և մեխանիզմների մասին տեղեկացվածություն, կարողությունների բացերն ու կարիքները: Մշակել անհրաժեշտ տեղեկատվական շտեմարաններ, կարողությունների զարգաման մոդուլներ և իրականացնել տեղեկատվության բարձրացման և կարիքների զարգացման կրթական ծրագրեր: Նպաստել ինտեգրմանը և վերաինտեգրմանն աջակցող սոցիալական աշխատողների և զբաղվածության և տնտեսական ինտեգրման աջակցության ոլորտում մասնագիտացած սոցիալական աշխատողի ինստիտուտի զարգացմանը, ինտեգրման և վերաինտեգրման ոլորտում սոցիալական աշխատողների վերապատրաստմանը և  դեպքի վարման կարողությունների զարգացմանը: Բարձրացնել ոլորտում աշխատող թարգմանիչների՝ ոլորտի մասին տեղեկացվածության մակարդակը: 

6.8.3 Ինտեգրման և վերաինտեգրման վերաբերյալ կրթության և փորձի փոխանակման խրախուսում. ինտեգրման և վերաինտեգրման ոլորտում աշխատող  մասնագետներին խրախուսել և աջակցել՝ մասնակցելու միջազգային և տեղական գիտաժողովներին և միջազգային փորձի փոխանակման միջոցառումներին: Ստեղծել փորձի փոխանակության արդյունավետ հարթակներ: Ստեղծել տեղական փորձի գնահատման, կուտակման և կապիտալացման արդյունավետ մեխանիզմներ: 
6.8.4 Միգրացիոն քաղաքականության հետազոտահենության մեծացում. ձևավորել միգրացիայի ոլորտի հետազոտողների հետ համագործակցություն, ապահովել միգրացիայի ոլորտի հետազոտությունների և միգրացիոն քաղաքականության առաջարկների հաղորդակցման արդյունավետ մեխանիզմներ: 

     6.8.5 Ինտեգրման և վերաինտեգրման ոլորտում ներգրավված հասարակական կազմակերպությունների հզորացում․ նպաստել ինտեգրման և վերաինտեգրման աջակցություն տրամադրող հասարակական կազմակերպությունների հզորացմանը, նորարար և ստեղծագործ մոտեցումների գեներացմանը, կազմակերպությունների միջև համագործակցության ամրապնդմանը,  այդ  ոլորտում  պետության  կողմից  վարվող  քաղաքականության առաջնահերթությունների մասին տեղեկացվածությանը, նրանց՝ ինտեգրման և վերաինտեգրման աջակցության ծրագրերում ազգային օրակարգի առաջխաղացմանը, ինտեգրման և վերաինտեգրման աջակցության գործիքներով և մեթոդաբանությամբ զինմանը, անհրաժեշտ տեղեկատվության մատչելիությանը, ինտեգրման և վերաինտեգրման ծրագրերի մշտադիտարկման և գնահատման բաղադրիչի հզորացմանը:  

YII. ԻՆՏԵԳՐՄԱՆ ԵՎ ՎԵՐԱԻՆՏԵԳՐՄԱՆ ՔԱՂԱՔԱԿԱՆՈւԹՅԱՆ ՀԻՄՆԱԿԱՆ ԴԵՐԱԿԱՏԱՐՆԵՐԸ, ՆՐԱՆՑ ՄԻՋԵՎ  ՀԱՄԱԳՈՐԾԱԿՑՈւԹՅԱՆ ՁԵՎԱՉԱՓԸ ԵՎ ԱՐԴՅՈւՆՔՆԵՐԻ ԳՆԱՀԱՏՄԱՆ ՄԵԽԱՆԻԶՄՆԵՐԸ
7.1  ԻՆՏԵԳՐՄԱՆ ԵՎ ՎԵՐԱԻՆՏԵԳՐՄԱՆ ՔԱՂԱՔԱԿԱՆՈւԹՅԱՆ ՀԻՄՆԱԿԱՆ ԴԵՐԱԿԱՏԱՐՆԵՐԸ, ՆՐԱՆՑ ՄԻՋԵՎ  ՀԱՄԱԳՈՐԾԱԿՑՈւԹՅԱՆ ՁԵՎԱՉԱՓԸ
62.Ինտեգրման և վերաինտեգրման քաղաքականության համակարգումն ու իրագործումն իրականացվում է երկու մակարդակներով՝ 

1. Ինտեգրման և վերաինտեգրման քաղաքականության համակարգման խորհուրդ (այսուհետ՝ Խորհուրդ)

2. Ինտեգրման և վերաինտեգրման քաղաքականության իրականացման աշխատանքային խումբ (այսուհետ՝ Աշխատանքային խումբ):
Ինտեգրման և վերաինտեգրման քաղաքականության համակարգման խորհուրդ

63.Խորհուրդի առաքելությունն է.
 ա) տեղեկանալ սույն ռազմավարության իրագործման ընթացքում առաջացած քաղաքականության մարտահրավերների  մասին և լուծումներ գտնել դրանց հաղթահարման ուղղությամբ,
 բ) տեղեկանալ սույն ռազմավարության արդյունքների և ինտեգրման և վերաինտեգրման ոլորտում ազդեցության և առաջ բերած փոփոխությունների մասին, և դրա հիման վրա նախաձեռնել քաղաքականության փոփոխություններ:
64. Խորհուրդն իր աշխատանքներն իրականացնում է տարեկան 2 անգամ կազմակերպվող խորհրդակցությունների  միջոցով և դրանց արդյունքում ձևավորված հանձնարարականների ներկայացմամբ:

65.Խորհուրդը բաղկացած է ինտեգրման և վերաինտեգրման քաղաքականության մասնակից նախարարություններից, սույն ռազմավարության իրականացումը ֆինասնավորող դոնորներից, սույն ռազմավարության թիրախ խմբերի շահերի պաշտպանությամբ զբաղվող (այդ թվում նաև կանանց, երեխաների և տարեցների) քաղաքացիական հասարակության կազմակերպություններից և ինտեգրման և վերաինտեգրման քաղաքականության փորձագետներից: 
Ինտեգրման և վերաինտեգրման քաղաքականության իրականացման աշխատանքային խումբ

66.Աշխատանքային խմբի առաքելությունն է.
 ա) ներկայացնել և քննարկել սույն ռազմավարության թիրախ խմբերի (և նրանցում առանձին ենթախմբերի) կարիքները, ռազմավարության իրագործման ընթացքում առաջացող բացերը և հիմնախնդիրները, հնարավոր լուծումները,
 բ) ներկայացնել և քննարկել ռազմավարության իրագործման արդյունքները, դրանց բարելավմանն ուղղված անհրաժեշտ գործնական և քաղաքականության քայլերը,
 գ) քննարկել ռազմավարության իրականացման ընթացքում ջանքերի համատեղմանը և համագործակցության հզորացմանն ուղղված քայլերը,
 դ) փոխանակել ռազմավարության իրագործման ընթացքում ձեռքբերված տեղեկատվությունը, գիտելիքը և փորձը: 
67.Աշխատանքային խումբն իր աշխատանքներն իրականացնում է եռամսյա աշխատաժողովների և դրանց արդյունքում ձևավորված աշխատանքային հանձնառությունների միջոցով:

68. Աշխատանքային խումբը բաղկացած է ինտեգրման և վերաինտեգրման քաղաքականության իրականացման մեջ ներգրավված պետական կառույցներից, ինտեգրման և վերաինտեգրման ոլորտի միջազգային և տեղական կազմակերպություններից, սույն ռազմավարության թիրախ խմբերի (այդ թվում նաև կանանց, երեխաների և տարեցների) միություններից և շահերի պաշտպան կազմակերպություններից, բիզնեսի ներկայացուցիչների միավորումներից և ինտեգրման և վերաինտեգրման ոլորտի հետազոտողներից/փորձագետներից:   
7.2 ԻՆՏԵԳՐՄԱՆ ԵՎ ՎԵՐԱԻՆՏԵԳՐՄԱՆ ՔԱՂԱՔԱԿԱՆՈւԹՅԱՆ ԻՐԱԳՈՐԾՄԱՆ ՄՇՏԱԴԻՏԱՐԿՈՒՄԸ ԵՎ ԱՐԴՅՈւՆՔՆԵՐԻ  ՈՒ ԱԶԴԵՑՈՒԹՅԱՆ ԳՆԱՀԱՏՈՒՄԸ

69. Ինտեգրման և վերաինտեգրման քաղաքականության իրագործումը կգնահատվի երեք մակարդակներում՝ 
· քաղաքականության իրագործման ընթացքի մշտադիտարկում,
·  ինտեգրման և վերաինտեգրման քաղաքականության արդյունքների գնահատում, 
· քաղաքականության ազդեցության գնահատում: 

    Մշտադիտարկում
70.Սույն ռազմավարության իրագործման ընթացքի մշտադիտարկումը կարվի՝ երաշխավորելու, որ ռազմավարության խնդիրների իրականացմանն ուղղված և գործողությունների ծրագրով նախատեսված գործողություններն իրականացվում են ժամանակին և պատշաճ կերպով: Մշտադիտարկումը հնարավորություն կտա ժամանակին բացահայտել  սույն ռազմավարության իրագործման ընթացքում առաջացած հիմնախնդիրները և ժամանակին քայլեր ձեռնարկել դրանք հաղթահարելու ուղղությամբ: Սույն ռազմավարության մշտադիտարկումը կկատարվի Միգրացիոն ծառայությունում ստեղծված մշտադիտարկման խմբի կողմից: Մոնիթորինգի արդյունքները կիսամյակային կտրվածքով կներկայացվեն Աշխատանքային խմբին և տարեկան կտրվածքով՝ Խորհրդին: 
Ինտեգրման և վերաինտեգրման քաղաքականության արդյունքների գնահատում

71. Քաղաքականության արդյունքների գնահատումը հնարավորություն կտա չափելու, թե սույն ռազմավարության խնդիրներին ուղղված գործողությունները, որքանով են հանգեցրել ցանկալի արդյունքների: Ցանկալի արդյուքները և դրանց գնահատման չափելի ցուցիչները
 կսահմանվեն սույն ռազմավարության գործողությունների ծրագրում՝ յուրաքանչյուր գործողությանից ակնկալվող արդյունքների համար առանձին: Քաղաքականության արդյունքների գնահատման ցուցանիշների մշակումը կիրականացվի Միգրացիոն ծառայության և սույն ռազմավարության գործողությունների ծրագիրը մշակող փորձագետների/կազմակերպության կողմից՝ գնահատում իրականացնող անկախ փորձագետների/կազմակերպության հետ համագործակցությամբ:  Քաղաքականության արդյունքների գնահատումը կիարականացվի երկամյա կտրվածքով գնահատում իրականացնող անկախ փորձագետների/կազմակերպության կողմից, ում կողմից կներկայացվեն նաև արդյունքների բարելավմանն ուղղված գործնական առաջարկներ: Քաղաքականության արդյունքների գնահատման եզրակացությունները և արդյունքների բարելավմանն ուղղված առաջարկները կներկայացվեն Խորհրդին և Աշխատանքային խմբին:
Ինտեգրման և վերաինտեգրման քաղաքականության ազդեցության գնահատում
72.Մշտադիտարկումից և արդյունքների գնահատումից զատ, ինտեգրման և վերաինտեգրման քաղաքականությունը կգնահատվի նաև իր ազդեցության տեսանկյունից՝ համեմատելով մինչ ռազմավարության իրագործումը ինտեգրման և վերաինտեգրման իրավիճակը (basedline) և հնգամյա իրագործմանից հետո (endline): Գնահատումը կիրականացվի անկախ փորձագետների/կազմակերպության կողմից:  

72.Ինտեգրման և վերաինտեգրման ազդեցության գնահատման արդյունքները և քաղաքականության բարելավմանն ուղղված առաջարկները կներկայացվեն Խորհրդին և Աշխատանքային խմբին:   

VIII. ՌԱԶՄԱՎԱՐՈՒԹՅԱՆ ԵՎ ԳՈՐԾՈՂՈՒԹՅՈՒՆՆԵՐԻ ԾՐԱԳՐԵՐԻ ԻՐԱԿԱՆԱՑՄԱՆ ՖԻՆԱՆՍԱԿԱՆ ՄԻՋՈՑՆԵՐԸ



73. Ռազմավարության ներդրումն ապահովող ֆինանսավորումն ակնկալվում է հետևյալ աղբյուրներից.


1) Հայաստանի Հանրապետության պետական բյուջե (Հայաստանի Հանրապետության պետական բյուջեից՝ շահագրգիռ մարմիններին տրամադրվող միջոցների շրջանակում),


2) Միջազգային կազմակերպությունների կամ օտարերկրյա պետությունների կողմից նպատակային ֆինանսավորում,


3) Հասարակական կազմակերպությունների կողմից ռազմավարության և դրանից բխող գործողությունների իրականացման նպատակային ֆինանսավորում,


4) Հայաստանի Հանրապետության օրենքով չարգելված այլ ֆինանսական աղբյուրներ:

� Աղբյուրը՝ ՀՀ վիճակագրական կոմիտե


� Մասնավորապես՝ ՄԱԿ-ի Կայուն զարգացման նպատակների, ՄԱԿ-ի միգրացիայի հարցով գլոբալ համաձայնագրի, ՄԱԿ-ի փախստականների հարցով գլոբալ համաձայնագրի, 1951թ. Ժնևյան կոնվենցիայի շրջանակներում ստանձնած միջազգային պարտավորությունների հետ, ինչպես նաև Կանանց նկատմամբ խտրականության բոլոր ձևերի վերացման մասին կոնվենցիա:


� Հոսքերը նկարագրող վիճակագրական բոլոր տվյալների աղբյուրը՝ ՀՀ ՏԿԵՆ միգրացիոն ծառայություն:


� Թեև Հայաստանում վերադարձողների թվի հաշվառում չի իրականացվում, այնուամենայնիվ, անուղղակի տեղեկատվությունը (ռեադմիսիոն պայմանագրերով վերադարձողների թվի շարունակական աճը, վերաինտեգրման աջակցության ծրագրերի շահառուների թվի աճը և այլն) վկայում է վերադարձի աճի մասին:  


� Առաջնային սոցիալական կապերն անձի մտերմիկ փոխհարաբերություններն են (oրինակ՝ ընտանիք, ընկերներ, դասընկերներ և այլն): 


� ՀԿ-ներ, հայրենակցական միություններ, համախոհների ակումբներ և այլն:


� Անձինք, ում՝ մշտական բնակության վայրը փոխելը պարունակում է հարկադրանքի տարր՝ ներառյալ կյանքի ու գոյատևման միջոցների նկատմամբ սպառնալիքները՝ անկախ այն հանգամանքից, թե դրանք ունեն բնական կամ մարդածին պատճառներ (օրինակ՝ փախստականների ու ներքին տեղահանման ենթարկված անձանց տեղաշարժեր, ինչպես նաև բնական կամ շրջակա միջավայրի աղետների, քիմիական կամ միջուկային աղետների, սովի կամ զարգացման նախագծերի հետևանքով տեղահանված մարդիկ) (սահմանումն ըստ ՄՄԿ «Միգրացիայի ոլորտի տերմինների բառարան»-ի (2013)): 


� Սահմանումը վերցված է «Օտարերկրացիների մասին» ՀՀ օրենքից, որով «օտարերկրացիներ» հասկացության մեջ ներառվում են Հայաստանի Հանրապետության քաղաքացի չհամարվող այն անձինք, որոնք ունեն այլ պետության քաղաքացիություն (օտարերկրյա քաղաքացիներ) կամ չունեն որևէ պետության քաղաքացիություն (քաղաքացիություն չունեցող անձինք):


� Աղբյուրը՝ ՀՀ ՏԿԵՆ միգրացիոն ծառայություն:


� Օտարերկրացիների կարիքների մանրամասը նկարագրությունը կարելի է գտնել Հավելված 1.-ում:


� Ընտանիքի անդամները հատուկ շեշտադրում են ստացել՝ հաշվի առնելով, որ ՀՀ քաղաքացիները արտերկրում բնակության ընթացքում կարող են ունենալ երեխաներ, ովքեր օտարերկրյա քաղաքացիներ են կամ քաղաքացիություն չունեցող անձինք:


� ՄՄԿ «Միգրացիայի ոլորտի տերմինների բառարանը» (2013), որի վրա հիմնված է վերադարձողների սահմանումը, առանձնացնում է նաև վերադարձի կամավոր, հարկադիր, աջակցվող, ինքնաբուխ և այլ ենթատեսակներ: 


� Սահմանումը հինված է ՄՄԿ «Միգրացիայի ոլորտի տերմինների բառարան»-ների (2013, 2019) վրա:


� Հայաստանը հետընդունման (ռեադմիսիոն) համաձայնագրեր է ստորագրել Ռուսաստանի Դաշնության և ԵՄ-ի հետ՝ պարտավորվելով հետ ընդունել հայց ներկայացրած պետութ�յան տարածքում առանց թույլտվության բնակվող ՀՀ քաղաքացիներին, ինչպես  նաև  երրորդ երկրի քաղաքացիներին և քաղաքացիություն չունեցող  այն  անձանց,  ովքեր  ունեն  Հայաստանի կողմից  տրված   վավեր  վիզա  կամ  բնակության  թույլտվություն:  


� Աղբյուրը՝ ՀՀ ՏԿԵՆ միգրացիոն ծառայություն:


� Ձևակերպումը հիմնված է ՄՄԿ «Միգրացիայի ոլորտի տերմինների բառարան»-ի (2013) առաջարկած սահմանվման վրա:


� �Եգանյան Ռ. Տնային տնտեսությունների հարցում : 


�Վերադարձողների կարիքների մանրամասն նկարագրությունը կարելի է գտնել Հավելված 1.-ում:


� Ըստ ՄՄԿ «Միգրացիայի ոլորտի տերմինների բառարան»-ի (2013):


� Սահմանումը հիմնված է ՄՄԿ «Միգրացիայի ոլորտի տերմինների բառարան»-ի (2013) վրա: Ապաստան հայցողների իրավական սահմանում է տրված «Փախստականների և ապաստանի մասին» ՀՀ օրենքով:


� Աղբյուրը՝ ՀՀ ՏԿԵՆ միգրացիոն ծառայություն:


� Ապաստան հայցողների կարիքների մանրամասն նկարագրությունը կարելի է գտնել Հավելված 1.-ում:


� Սահմանումը հիմնված է «Փախստականների և ապաստանի մասին» ՀՀ օրենքի և «Միգրացիայի ոլորտի տերմինների բառարան»-ի (2013) վրա: 


� Փախստականների հոսքերը նկարագրող այս և մնացյալ վիճակագրության աղբյուրը՝ ՀՀ ՏԿԵՆ միգրացիոն ծառայություն:


� Փախստականների կարիքների մանրամասն նկարագրությունը կարելի է գտնել Հավելված 1.-ում:


� Աղբյուրը՝ Սիրիական հակամարտության հետևանքով հարկադիր տեղահանված և Հայաստանում պաշտպանություն հայցող անձանց ինտեգրման 2018-2021 ռազմավարության նախագիծ: 


� Փախստականի նման կարգավիճակում հայտնված սիրիահայերի և հնարավոր այլ անձանց կարիքների մանրամասն նկարագրությունը կարելի է գտնել Հավելված 1.-ում:


� Մեխանիզմները ստեղծելուց մեծ ուշադրություն դարձնել այն գրականությանը, որը բարձրաձայնում է առկա ծրագրերի բացերը և առաջարկություններ է ներկայացնում: Խոհեմաբար օգտագործել միջազգային փորձը՝ տեղական համատեքստը հաշվի առնելով:


� Որպես հաջողված փորձեր դիտարկել Միացյալ Թագավորությունների և Իռլանդիայի փորձերը (� HYPERLINK "http://www.migrantsorganise.org/" �http://www.migrantsorganise.org/�, � HYPERLINK "https://www.mrci.ie/our-work/information-advice/migrant-forum/the-migrants-forum/" �https://www.mrci.ie/our-work/information-advice/migrant-forum/the-migrants-forum/�)


� Ստեղծել ծրագրեր և մեխանիզմներ, որոնք հենված կլինեն սոցիալական ինժեներիայի բոլոր կանոնների և հետազոտությունների վրա, հաշվի առնել հնարավոր բոլոր ազդեցությունները: Մեխանիզմները ստեղծելիս մեծ ուշադրություն դարձնել այն գրականությանը, որը բարձրաձայնում է առկա ծրագրերի բացերը և առաջարկություններ է ներկայացնում: Խոհեմաբար օգտագործել միջազգային փորձը՝ հաշվի առնելով տեղական համատեքստը:


� Որպես օրինակ դիտարկել � HYPERLINK "https://www.oecd-ilibrary.org/docserver/9789264299320-en.pdf?expires=1569839792&id=id&accname=guest&checksum=5730EA541418FC5604439F803DC103BA" �https://www.oecd-ilibrary.org/docserver/9789264299320-en.pdf?expires=1569839792&id=id&accname=guest&checksum=5730EA541418FC5604439F803DC103BA�, էջ 53 


� Սրա համար օգտակար կլինի սիրիահայերին հեշտացված կարգով քաղաքացիություն տրամադրելու փորձի դրական և բացասական կողմերի ուսումնասիրությունը: 


� Օրինակ՝ թիրախ խմբերի հանդեպ խտրականության դեպքերը գրանցելիս տարբերակել կանանց, տցամարդկանց և այլ սեռատարիքային ու սոցիալական խմբերի հանդեպ խտրականության դեպքերը: 


� Այս ծառայության ներդրումը կարող է իրականացվել զբաղվածության պետական գործակալության աշխատակիցների՝ սոցիալական աշխատանքի վերապատրաստմամբ, ինտեգրված ծառայությունների սոցիալական աշխատողների՝ զբաղվածության ոլորտի վերապատրաստմամբ կամ այլ եղանակներով:


� Նման ծառայության օրինակ կարող է լինել սոցիալական աշխատանքային բրոքերի ծառայությունը, ով իր շահառուին (տվյալ դեպքում սույն ռազմավարության թիրախ խմբերին) կօգնի գտնել աշխատանք, կեղեկացնի  հնարավորությունների մասինկկողմնորոշի գործատուի հետ հարաբերություններում, նախնական շրջանում միջնորդ կլինի գործատուի և շահառուի միջև:   


� Գործակցել խտրականության դեմ ընդհանուր պայքարի խմբերի/խորհուրդների հետ: Եթե նման խմբերի/խորհուրդների չկան, բարձրացնել դրանց ձևավորման անհրաժեշտությունը:


� Այստեղ կարևոր է սեռով տարբերակված մոտեցումների կիրացումը, քանի որ աղջիկների և տղաների ներգրավվածության մոտիվացիաները տարբեր են: Որոշ կրոնական խմբերում աղջիկները կարող են դուրս մնալ պարտադիր կրթական գործընթացներից վաղ ամուսնությունների կամ այլ մշակութային պատճառներով: Տղաների պարագայում, հատկապես սոցիալական որոշ գործոններով պայմանավորված, նրանք կարող են դուրս մնալ կրթական գործընթացներից վաղ տարիքում աշխատանքի մեջ ներգրավվելով: Ուստի անհրաժեշտ է տարբեր սեռերի համար մոտիվացիայի բարձրացման ուղղված տարբեր քայլեր ձեռնարկել՝ բարձրացնելով և հավասարեցնելով այն:


� Դիտարկել օտարերկրյա դպրոցից Հայաստանի դպրոցում մեկ դասարան ցածր նստելու մեծանիզմին այլընտրանք ստեղծելու հնարավորությունը:


� Այս գործընթացը սկսված է: Հետևել գործընթացին և այս կետ համապատասխանաբեր փոփոխել կամ հանել:


� Մասնավորապես՝ սոցիալական ծառայություններ, զբաղվածության պետական գործակալություններ, երեխաների պաշտպանությամբ զբաղվող սոցիալական, պետական կառույցներ, անձնագրերի և վիզաների վարչություն, պոլիկլինիկաներ, ինտեգրված սոցիալական ծառայություններ, օմբուցմենի գրասենյակ, դպրոցներ, մանկապարտեզներ և այլն։


� Ցուցիչները պետք է ուղղված լինեն ոչ միայն գործողության ընդհանուր, այլ նաև ըստ թիրախ խմբերի և ենթախմբերի արդյունքների գնահատմանը,: 

